
Utpaladevavirachita Shivastotravali

ಉತ್ಪಲದೇವವಿರಚಿತಾ ಶಿವಸ್ತೋತ್ರಾವಲಿಃ

ಅನುಕ್ರಮಣಿಕಾ
1.ಭಕ್ತಿವಿಲಾಸಾಖ್ಯಂ ಪ್ರಥಮಂ ಸ್ತೋತ್ರಂ .

2.ಸರ್ವಾತ್ಮಪರಿಭಾವನಾಖ್ಯಂ ದ್ವಿತೀಯಂ ಸ್ತೋತ್ರಂ .

3.ಪ್ರಣಯಪ್ರಸಾದಾಖ್ಯಂ ತೃತೀಯಂ ಸ್ತೋತ್ರಂ .

4.ಸುರಸೋದ್ಬಲಾಖ್ಯಂ ಚತುರ್ಥಂ ಸ್ತೋತ್ರಂ .

5.ಸ್ವಬಲನಿದೇಶನಾಖ್ಯಂ ಪಂಚಮಂ ಸ್ತೋತ್ರಂ .

6.ಅಧ್ವವಿಸ್ಫುರಣಾಖ್ಯಂ ಷಷ್ಠಂ ಸ್ತೋತ್ರಂ .

7.ವಿಧುರವಿಜಯನಾಮಧೇಯಂ ಸಪ್ತಮಂ ಸ್ತೋತ್ರಂ .

8.ಅಲೌಕಿಕೋದ್ಬಲನಾಖ್ಯಮಷ್ಟಮಂ ಸ್ತೋತ್ರಂ .

9.ಸ್ವಾತಂತ್ರ್ಯವಿಜಯಾಖ್ಯಂ ನವಮಂ ಸ್ತೋತ್ರಂ .

10.ಅವಿಚ್ಛೇದಭಂಗಾಖ್ಯಂ ದಶಮಂ ಸ್ತೋತ್ರಂ .

11.ಔತ್ಸುಕ್ಯವಿಶ್ವಸಿತನಾಮೈಕಾದಶಂ ಸ್ತೋತ್ರಂ .

12. ರಹಸ್ಯನಿರ್ದೇಶನಾಮ ದ್ವಾದಶಂ ಸ್ತೋತ್ರಂ .

13.ಸಂಗ್ರಹಸ್ತೋತ್ರನಾಮ ತ್ರಯೋದಶಂ ಸ್ತೋತ್ರಂ .

14.ಜಯಸ್ತೋತ್ರನಾಮ ಚತುರ್ದಶಂ ಸ್ತೋತ್ರಂ .

15.ಭಕ್ತಿಸ್ತೋತ್ರನಾಮ ಪಂಚದಶಂ ಸ್ತೋತ್ರಂ .

16.ಪಾಶಾನುದ್ಭೇದನಾಮ ಷೋಡಶಂ ಸ್ತೋತ್ರಂ .

17.ದಿವ್ಯಕ್ರೀಡಾಬಹುಮಾನನಾಮ ಸಪ್ತದಶಂ ಸ್ತೋತ್ರಂ .

18.ಆವಿಷ್ಕಾರನಾಮ ಅಷ್ಟಾದಶಂ ಸ್ತೋತ್ರಂ .

19.ಉದ್ಯೋತನಾಭಿಧಾನಮೇಕೋನವಿಂಶಂ ಸ್ತೋತ್ರಂ .

20.ಚರ್ವಣಾಭಿಧಾನಂ ವಿಂಶಂ ಸ್ತೋತ್ರಂ .

ಅಥ ಶಿವಸ್ತೋತ್ರಾವಲಿಃ ..
ಓಂ ತತ್ಸತ್ .

ಶ್ರೀ ವಿಘ್ನಹರ್ತ್ರೇ ನಮಃ .
ಶ್ರೀಗುರವೇ ಶಿವಾಯ ನಮಃ .

ಭಕ್ತಿವಿಲಾಸಾಖ್ಯಂ ಪ್ರಥಮಂ ಸ್ತೋತ್ರಂ .

ನ ಧ್ಯಾಯತೋ ನ ಜಪತಃ ಸ್ಯಾದ್ಯಸ್ಯಾವಿಧಿಪೂರ್ವಕಂ .

ಏವಮೇವ ಶಿವಭಾಸಸ್ತಂ ನುಮೋ ಭಕ್ತಿಶಾಲಿನಂ .. 1.1..

ಆತ್ಮಾ ಮಮ ಭವದ್ಭಕ್ತಿಸುಧಾಪಾನಯುವಾಪಿ ಸನ್ .

ಲೋಕಯಾತ್ರಾರಜೋರಾಗಾತ್ಪಲಿತೈರಿವ ಧೂಸರಃ .. 1.2..
ಲಬ್ಧತತ್ಸಂಪದಾಂ ಭಕ್ತಿಮತಾಂ ತ್ವತ್ಪುರವಾಸಿನಾಂ .

ಸಂಚಾರೋ ಲೋಕಮಾರ್ಗೇಽಪಿ ಸ್ಯಾತ್ತಯೈವ ವಿಜೃಂಭಯಾ .. 1.3..

ಸಾಕ್ಷಾದ್ಭವನ್ಮಯೇ ನಾಥ ಸರ್ವಸ್ಮಿನ್ ಭುವನಾಂತರೇ .
ಕಿಂ ನ ಭಕ್ತಿಮತಾಂ ಕ್ಷೇತ್ರಂ ಮಂತ್ರಃ ಕ್ವೈಷಾಂ ನ ಸಿದ್ಧ್ಯತಿ .. 1.4..

ಜಯಂತಿ ಭಕ್ತಿಪೀಯೂಷರಸಾಸವವರೋನ್ಮದಾಃ .
ಅದ್ವಿತೀಯಾ ಅಪಿ ಸದಾ ತ್ವದ್ವಿತೀಯಾ ಅಪಿ ಪ್ರಭೋ .. 1.5..
ಅನಂತಾನಂದಸಿಂಧೋಸ್ತೇ ನಾಥ ತತ್ತ್ವಂ ವಿದಂತಿ ತೇ .
ತಾದೃಶ ಏವಯೇ ಸಾಂದ್ರಭಕ್ತ್ಯಾನಂದರಸಾಪ್ಲುತಾಃ .. 1.6..
ತ್ವಮೇವಾತ್ಮೇಶ ಸರ್ವಸ್ಯ ಸರ್ವಶ್ಚಾತ್ಮನಿ ರಾಗವಾನ್ .

ಇತಿ ಸ್ವಭಾವಸಿದ್ಧಾಂಸ್ತ್ವದ್ಭಕ್ತಿಂ ಜಾನಂಜಯೇಜ್ಜನಃ .. 1.7..
ನಾಥ ವೇದ್ಯಕ್ಷಯೇ ಕೇನ ನ ದೃಶ್ಯೋಽಸ್ಯೇಕಕಃ ಸ್ಥಿತಃ .
ವೇದ್ಯವೇದಕಸಂಕ್ಷೋಭೇಽಪ್ಯಸಿ ಭಕ್ತೈಃ ಸುದರ್ಶನಃ .. 1.8..
ಅನಂತಾನಂದಸರಸೀ ದೇವೀ ಪ್ರಿಯತಮಾಯಥಾ .

ಅವಿಯುಕ್ತಾಸ್ತಿ ತೇ ತದ್ವದೇಕಾ ತ್ವದ್ಭಕ್ತಿರಸ್ತು ಮೇ .. 1.9..
ಸರ್ವ ಏವ ಭವಲ್ಲಾಭಹೇತುರ್ಭಕ್ತಿಮತಾಂ ವಿಭೋ .
ಸಂವಿನ್ಮಾರ್ಗೋಽಯಮಾಹ್ಲಾದದುಃಖಮೋಹೈಸ್ತ್ರಿಧಾ ಸ್ಥಿತಃ .. 1.10..
ಭವದ್ಭಕ್ತ್ಯಮೃತಾಸ್ವಾದಾದ್ಬೋಧಸ್ಯ ಸ್ಯಾತ್ಪರಾಪಿಯಾ .

ದಶಾ ಸಾ ಮಾಂ ಪ್ರತಿ ಸ್ವಾಮಿನ್ನಾಸವಸ್ಯೇವ ಶುಕ್ತತಾ .. 1.11..

ಭವದ್ಭಕ್ತಿಮಹಾವಿದ್ಯಾ ಯೇಷಾಮಭ್ಯಾಸಮಾಗತಾ .

ವಿದ್ಯಾವಿದ್ಯೋಭಯಸ್ಯಾಪಿ ತಾ ಏತೇ ತತ್ತ್ವವೇದಿನಃ .. 1.12..
ಆಮುಲಾದ್ವಾಗ್ಲತಾ ಸೇಯಂ ಕ್ರಮವಿಸ್ಫಾರಶಾಲಿನೀ .
ತ್ವದ್ಭಕ್ತಿಸುಧಯಾ ಸಿಕ್ತಾ ತದ್ರಸಾಢ್ಯಫಲಾಸ್ತು ಮೇ .. 1.13..
ಶಿವೋ ಭೂತ್ವಾ ಯಜೇತೇತಿ ಭಕ್ತೋ ಭೂತ್ವೇತಿ ಕಥ್ಯತೇ .
ತ್ವಮೇವ ಹಿ ವಪುಃ ಸಾರಂ ಭಕ್ತೈರದ್ವಯಶೋಧಿತಂ .. 1.14..

ಭಕ್ತಾನಾಂ ಭವದದ್ವೈತಸಿದ್ಧ್ಯೈ ಕಾ ನೋಪಪತ್ತಯಃ .
ತದಸಿದ್ಧ್ಯೈ ನಿಕೃಷ್ಟಾನಾಂ ಕಾನಿ ನಾವರಣಾನಿ ವಾ .. 1.15..

ಕದಾಚಿತ್ಕ್ವಾಪಿ ಲಭ್ಯೋಽಸಿಯೋಗೇನೇತೀಶ ವಂಚನಾ .

ಅನ್ಯಥಾ ಸರ್ವಕಕ್ಷ್ಯಾಸು ಭಾಸಿ ಭಕ್ತಿಮತಾಂ ಕಥಂ .. 1.16..

ಪ್ರತ್ಯಾಹಾರಾದ್ಯಸಂಸ್ಪೃಷ್ಟೋ ವಿಶೇಷೋಽಸ್ತಿ ಮಹಾನಯಂ .

ಯೋಗಿಭ್ಯೋ ಭಕ್ತಿಭಾಜಾಂ ಯದ್ವ್ಯುತ್ಥಾನೇಽಪಿ ಸಮಾಹಿತಾಃ .. 1.17..
ನಯೋಗೋ ನ ತಪೋ ನಾರ್ಚಾಕ್ರಮಃ ಕೋಽಪಿ ಪ್ರನೀಯತೇ .
ಅಮಾಯೇ ಶಿವಮಾರ್ಗೇಽಸ್ಮಿನ್ ಭಕ್ತಿರೇಕಾ ಪ್ರಶಸ್ಯತೇ .. 1.18..
ಸರ್ವತೋ ವಿಲಸದ್ಭಕ್ತಿತೇಜೋಧ್ವಸ್ತಾವೃತೇರ್ಮಮ .

ಪ್ರತ್ಯಕ್ಷಸರ್ವಭಾವಸ್ಯ ಚಿಂತಾನಾಮಪಿ ನಶ್ಯತು .. 1.19..
ಶಿವ ಇತ್ಯೇಕಶಬ್ದಸ್ಯ ಜಿಹ್ವಾಗ್ರೇ ತಿಷ್ಠತಃ ಸದಾ .

ಸಮಸ್ತವಿಷಯಾಸ್ವಾದೋ ಭಕ್ತೇಷ್ವೇವಾಸ್ತಿ ಕೋಽಪ್ಯಹೋ .. 1.20..
ಶಾಂತಕಲ್ಲೋಲಶೀತಾಚ್ಛಸ್ವಾದುಭಕ್ತಿಸುಧಾಂಬುಧೌ .
ಅಲೌಕಿಕರಸಾಸ್ವಾದೇ ಸುಸ್ಥೈಃ ಕೋಽನಾಮ ಗಣ್ಯತೇ .. 1.21..
ಸಾದೃಶೈಃ ಕಿಂ ನ ಚರ್ವ್ಯೇತ ಭವದ್ಭಕ್ತಿಮಹೌಷಧಿಃ .
ತಾದೃಶೀ ಭಗವನ್ಯಸ್ಯಾಮೋಕ್ಷಾಖ್ಯೋಽನಂತರೋ ರಸಃ .. 1.22..
ತಾ ಏವ ಪರಮರ್ಥ್ಯಂತೇ ಸಂಪದಃ ಸದ್ಭಿರೀಶ ಯಾಃ .
ತ್ವದ್ಭಕ್ತಿರಸಸಂಭೋಗವಿಸ್ರಂಭಪರಿಪೋಷಿಕಾಃ .. 1.23..
ಭವದ್ಭಕ್ತಿಸುಧಾಸಾರಸ್ತೈಃ ಕಿಮಪ್ಯುಪಲಕ್ಷಿತಃ .
ಯೇ ನ ರಾಗಾದಿ ಪಂಕೇಽಸ್ಮಿಂಌ ಲಿಪ್ಯಂತೇ ಪತಿತಾ ಅಪಿ .. 1.24..

ಅಣಿಮಾದಿಷುಮೋಕ್ಷಾಂತೇಷ್ವಂಗೇಷ್ವೇವ ಫಲಾಭಿಧಾ .

ಭವದ್ಭಕ್ತೇರ್ವಿಪಕ್ವಾಯಾ ಲತಾಯಾ ಇವ ಕೇಷು ಚಿತ್ .. 1.25..

ಚಿತ್ರಂ ನಿಸರ್ಗತೋ ನಾಥ ದುಃಖಬೀಜಮಿದಂ ಮನಃ .
ತ್ವದ್ಭಕ್ತಿರಸಸಂಸಿಕ್ತಂ ನಿಃಶ್ರೇಯಸಮಹಾಫಲಂ .. 1.26..

ಸರ್ವಾತ್ಮಪರಿಭಾವನಾಖ್ಯಂ ದ್ವಿತೀಯಂ ಸ್ತೋತ್ರಂ .

ಅಗ್ನೀಷೋಮರವಿಬ್ರಹ್ಮವಿಷ್ಣುಸ್ಥಾವರಜಂಗಮ .

ಸ್ವರೂಪ ಬಹುರೂಪಾಯ ನಮಃ ಸಂವಿನ್ಮಯಾಯ ತೇ .. 2.1..
ವಿಶ್ವೇಂಧನಮಹಾಕ್ಷಾರಾನುಲೇಪಶುಚಿವರ್ಚಸೇ .
ಮಹಾನಲಾಯ ಭವತೇ ವಿಶ್ವೈಕಹವಿಷೇ ನಮಃ .. 2.2..
ಪರಮಾಮೃತಸಾಂದ್ರಾಯ ಶೀತಲಾಯ ಶಿವಾಗ್ನಯೇ .
ಕಸ್ಮೈ ಚಿದ್ವಿಶ್ವಸಂಪ್ಲೋಷವಿಷಮಾಯ ನಮೋಽಸ್ತು ತೇ .. 2.3..
ಮಹಾದೇವಾಯ ರುದ್ರಾಯ ಶಂಕರಾಯ ಶಿವಾಯ ತೇ .

ಮಹೇಶ್ವರಾಯಾಪಿ ನಮಃ ಕಸ್ಮೈ ಚಿನ್ಮಂತ್ರಮೂರ್ತಯೇ .. 2.4..
ನಮೋ ನಿಕೃತ್ತನಿಃಶೋಷತ್ರೈಲೋಕ್ಯವಿಗಲದ್ವಸಾ-
ವಸೇಕವಿಷಮಾಯಾಪಿ ಮಂಗಲಾಯ ಶಿವಾಗ್ನಯೇ .. 2.5..
ಸಮಸ್ತಲಕ್ಷನಾಯೋಗ ಏವಯಸ್ಯೋಪಲಕ್ಷಣಂ .

ತಸ್ಮೈ ನಮೋಽಸ್ತು ದೇವಾಯ ಕಸ್ಮೈ ಚಿದಪಿ ಶಂಭವೇ .. 2.6..
ವೇದಾಗಮವಿರುದ್ಧಾಯ ವೇದಾಗಮವಿಧಾಯಿನೇ .
ವೇದಾಗಮಸತತ್ತ್ವಾಯ ಗುಹ್ಯಾಯ ಸ್ವಾಮಿನೇ ನಮಃ .. 2.7..
ಸಂಸಾರೈಕನಿಮಿತ್ತಾಯ ಸಂಸಾರೈಕವಿರೋಧಿನೇ .
ನಮಃ ಸಂಸಾರರೂಪಾಯ ನಿಃಸಂಸಾರಾಯ ಶಂಭವೇ .. 2.8..
ಮೂಲಾಯಮಧ್ಯಾಯಾಗ್ರಾಯಮೂಲಮಧ್ಯಾಗ್ರಮೂರ್ತಯೇ .
ಕ್ಷೀನಾಗ್ರಮಧ್ಯಮೂಲಾಯ ನಮಃ ಪೂರ್ಣಾಯ ಶಂಭವೇ .. 2.9..
ನಮಃ ಸುಕೃತಸಂಭರವಿಪಾಕಃ ಸಕೃದಪ್ಯಸೌ .
ಯಸ್ಯ ನಾಮಗ್ರಹಸ್ತಸ್ಮೈ ದುರ್ಲಭಾಯ ಶಿವಾಯ ತೇ .. 2.10..
ನಮಶ್ಚರಾಚರಾಕಾರಪರೇತನಿಚಯೈಃ ಸದಾ .

ಕ್ರೀಡತೇ ತುಭ್ಯಮೇಕಸ್ಮೈ ಚಿನ್ಮಯಾಯ ಕಪಾಲಿನೇ .. 2.11..
ಮಾಯಾವಿನೇ ವಿಶುದ್ಧಾಯ ಗುಹ್ಯಾಯ ಪ್ರಕಟಾತ್ಮನೇ .
ಸೂಕ್ಷ್ಮಾಯ ವಿಶ್ವರೂಪಾಯ ನಮಶ್ಚಿತ್ರಾಯ ಶಂಭವೇ .. 2.12..
ಬ್ರಹ್ಮೇಂದ್ರವಿಷ್ಣುನಿರ್ವ್ಯೂಢಜಗತ್ಸಂಹಾರಕೇಲಯೇ .
ಆಶ್ಚರ್ಯಕರಣೀಯಾಯ ನಮಸ್ತೇ ಸರ್ವಶಕ್ತಯೇ .. 2.13..
ತಟೇಷ್ವೇವ ಪರಿಭ್ರಾಂತೈಃ ಲಬ್ಧಾಸ್ತಾಸ್ತಾ ವಿಭೂತಯಃ .
ಯಸ್ಯ ತಸ್ಮೈ ನಮಸ್ತುಭ್ಯಮಗಾಧಹರಸಿಂಧವೇ .. 2.14..
ಮಾಯಾಮಯಜಗತ್ಸಾಂದ್ರಪಂಕಮಧ್ಯಾಧಿವಾಸಿನೇ .
ಅಲೇಪಾಯ ನಮಃ ಶಂಭುಶತಪತ್ರಾಯ ಶೋಭಿನೇ .. 2.15..
ಮಂಗಲಾಯ ಪವಿತ್ರಾಯ ನಿಧಯೇ ಭೂಷಣಾತ್ಮನೇ .
ಪ್ರಿಯಾಯ ಪರಮಾರ್ಥಾಯ ಸರ್ವೋತ್ಕೃಷ್ಟಾಯ ತೇ ನಮಃ .. 2.16..
ನಮಃ ಸತತಬದ್ಧಾಯ ನಿತ್ಯನಿರ್ಮುಕ್ತಿಭಾಗಿನೇ .
ಬಂಧಮೋಕ್ಷವಿಹೀನಾಯ ಕಸ್ಮೈ ಚಿ ದಪಿ ಶಂಭವೇ .. 2.17..
ಉಪಹಾಸೈಕಸಾರೇಽಸ್ಮಿನ್ನೇತಾವತಿ ಜಗತ್ತ್ರಯೇ .
ತುಭ್ಯಮೇವಾದ್ವಿತೀಯಾಯ ನಮೋ ನಿತ್ಯಸುಖಾಸಿನೇ .. 2.18..
ದಕ್ಷಿಣಾಚಾರಸಾರಾಯ ವಾಮಾಚಾರಾಭಿಲಾಷಿಣೇ .
ಸರ್ವಾಚಾರಾಯ ಶರ್ವಾಯ ನಿರಾಚಾರಾಯ ತೇ ನಮಃ .. 2.19..

ಯಥಾ ತಥಾಪಿಯಃ ಪೂಜ್ಯೋ ಯತ್ರ ತತ್ರಾಪಿಯೋಽರ್ಚಿತಃ .
ಯೋಽಪಿ ವಾ ಸೋಽಪಿ ವಾಯೋಽಸೌ ದೇವಸ್ತಸ್ಮೈ ನಮೋಽಸ್ತು ತೇ .. 2.20..
ಮುಮುಕ್ಷುಜನಸೇವ್ಯಾಯ ಸರ್ವಸಂತಾಪಹಾರಿಣೇ .
ನಮೋ ವಿತತಲಾವಣ್ಯವರಾಯ ವರದಾಯ ತೇ .. 2.21..
ಸದಾ ನಿರಂತರಾನಂದರಸನಿರ್ಭರಿತಾಖಿಲ-

ತ್ರಿಲೋಕಾಯ ನಮಸ್ತುಭ್ಯಂ ಸ್ವಾಮಿನೇ ನಿತ್ಯಪರ್ವಣೇ .. 2.22..
ಸುಖಪ್ರಧಾನಸಂವೇದ್ಯಸಂಭೋಗೈರ್ಭಜತೇ ಚಯತ್ .

ತ್ವಾಮೇವ ತಸ್ಮೈ ಘೋರಾಯ ಶಕ್ತಿವೃಂದಾಯ ತೇ ನಮಃ .. 2.23..
ಮುನೀನಾಮಪ್ಯವಿಜ್ಞೇಯಂ ಭಕ್ತಿಸಂಬಂಧಚೇಷ್ಟಿತಾಃ .
ಆಲಿಂಗಂತ್ಯಪಿಯಂ ತಸ್ಮೈ ಕಸ್ಮೈ ಚಿದ್ಭವತೇ ನಮಃ .. 2.24..
ಪರಮಾಮೃತಕೋಶಾಯ ಪರಮಾಮೃತರಾಶಯೇ .
ಸರ್ವಪಾರಮ್ಯಪಾರಮ್ಯಪ್ರಾಪ್ಯಾಯ ಭವತೇ ನಮಃ .. 2.25..
ಮಹಾಮಂತ್ರಮಯಂ ನೌಮಿ ರೂಪಂ ತೇ ಸ್ವಚ್ಛಶೀತಲಂ .

ಅಪೂರ್ವಮೋದಸುಭಗಂ ಪರಾಮೃತರಸೋಲ್ವಣಂ .. 2.26..

ಸ್ವಾತಂತ್ರ್ಯಾಮೃತಪೂರ್ಣತ್ವದೈಕ್ಯಖ್ಯಾತಿಮಹಾಪಟೇ .
ಚಿತ್ರಂ ನಾಸ್ತ್ಯೇವಯತ್ರೇಶ ತನ್ನೌಮಿ ತವ ಶಾಸನಂ .. 2.27..

ಸರ್ವಾಶಂಕಾಸನಿಂ ಸರ್ವಾಲಕ್ಷ್ಮೀಕಾಲಾನಲಂ ತಥಾ .

ಸರ್ವಾಮಂಗಲ್ಯಕಲ್ಪಾಂತಂ ಮಾರ್ಗಂ ಮಾಹೇಶ್ವರಂ ನುಮಃ .. 2.28..
ಜಯ ದೇವ ನಮೋ ನಮೋಽಸ್ತು ತೇ ಸಕಲಂ ವಿಶ್ವಮಿದಂ ತವಾಶ್ರಿತಂ .

ಜಗತಾಂ ಪರಮೇಶ್ವರೋ ಭವಾನ್ ಪರಮೇಕಃ ಶರಣಾಗತೋಽಸ್ಮಿ ತೇ .. 2.29..

ಪ್ರಣಯಪ್ರಸಾದಾಖ್ಯಂ ತೃತೀಯಂ ಸ್ತೋತ್ರಂ .

ಸದಸತ್ತ್ವೇನ ಭಾವಾನಾಂ ಯುಕ್ತಾ ಯಾ ದ್ವಿತಯೀ ಗತಿಃ .
ತಾಮುಲ್ಲಂಘ್ಯ ತೃತೀಯಸ್ಮೈ ನಮಶ್ಚಿತ್ರಾಯ ಶಂಭವೇ .. 3.1..
ಆಸುರರ್ಷಿಜನಾದಸ್ಮಿನ್ನಸ್ವತಂತ್ರೇ ಜಗತ್ತ್ರಯೇ .
ಸ್ವತಂತ್ರಾಸ್ತೇ ಸ್ವತಂತ್ರಸ್ಯ ಯೇ ತವೈವಾನುಜೀವಿನಃ .. 3.2..
ಅಶೇಷವಿಶ್ವಖಚಿತಭವದ್ವಪುರನುಸ್ಮೃತಿಃ .
ಯೇಷಾಂ ಭವರುಜಾಮೇಕಂ ಭೇಷಜಂ ತೇ ಸುಖಾಸಿನಃ .. 3.3..
ಸಿತಾತಪತ್ರಂ ಯಸ್ಯೇಂದುಃ ಸ್ವಪ್ರಭಾಪರಿಪೂರಿತಃ .
ಚಾಮರಂ ಸ್ವರ್ಧುನೀಸ್ರೋತಃ ಸ ಏಕಃ ಪರಮೇಶ್ವರಃ .. 3.4..
ಪ್ರಕಾಶಾಂ ಶೀತಲಾಮೇಕಾಂ ಶುದ್ಧಾಂ ಶಶಿಕಲಾಮಿವ .

ದೃಶಂ ವಿತರ ಮೇ ನಾಥ ಕಾಮಪ್ಯಮೃತವಾಹಿನೀಂ .. 3.5..

ತ್ವಚ್ಚಿದಾನಂದಜಲಧೇಶ್ಚ್ಯುತಾಃ ಸಂವಿತ್ತಿವಿಪ್ರುಷಃ .
ಇಮಾಃ ಕಥಂ ಮೇ ಭಗವನ್ನಾಮೃತಾಸ್ವಾದಸುಂದರಾಃ .. 3.6..
ತ್ವಯಿ ರಾಗರಸೇ ನಾಥ ನ ಮಗ್ನಂ ಹೃದಯಂ ಪ್ರಭೋ .
ಯೇಷಾಮಹೃದಯಾ ಏವ ತೇಽವಜ್ಞಸ್ಪದಮೀದೃಶಾಃ .. 3.7..
ಪ್ರಭುಣಾ ಭವತಾ ಯಸ್ಯ ಜಾತಂ ಹೃದಯಮೇಲನಂ .

ಪ್ರಾಭವೀಣಾಂ ವಿಭೂತೀನಾಂ ಪರಮೇಕಃ ಸ ಭಾಜನಂ .. 3.8..

ಹರ್ಷಾಣಾಮಥ ಶೋಕಾನಾಂ ಸರ್ವೇಷಾಂ ಪ್ಲಾವಕಃ ಸಮಂ .

ಭವದ್ಧ್ಯಾನಾಮೃತಾಪೂರೋ ನಿಮ್ನಾಣಿಮ್ನಭುವಾಮಿವ .. 3.9..

ಕೇವ ನ ಸ್ಯಾದ್ದೃಶಾ ತೇಷಾಂ ಸುಖಸಂಭಾರನಿರ್ಭರಾ .

ಯೇಷಾಮಾತ್ಮಾಧಿಕೇನೇಶ ನ ಕ್ವಾಪಿ ವಿರಹಸ್ತ್ವಯಾ .. 3.10..

ಗರ್ಜಾಮಿ ಬತ ನೃತ್ಯಾಮಿ ಪೂರ್ಣಾ ಮಮಮನೋರಥಾಃ .
ಸ್ವಾಮೀ ಮಮೈಷ ಘಟಿತೋ ಯತ್ತ್ವಮತ್ಯಂತರೋಚನಃ .. 3.11..
ನಾನ್ಯದ್ವೇದ್ಯಂ ಕ್ರಿಯಾಯತ್ರ ನಾನ್ಯೋಯೋಗೋ ವಿದಾ ಚಯತ್ .

ಜ್ಞಾನಂ ಸ್ಯಾತ್ಕಿಂ ತು ವಿಶ್ವೈಕಪೂರ್ಣಾ ಚಿತ್ತ್ವಂ ವಿಜೃಂಭತೇ .. 3.12..
ದುರ್ಜಯಾನಾಮನಂತಾನಾಂ ದುಃಖಾನಾಂ ಸಹಸೈವ ತೇ .
ಹಸ್ತಾತ್ಪಲಾಯಿತಾಯೇಷಾಂ ವಾಚಿ ಶಶ್ವಚ್ಛಿವಧ್ವನಿಃ .. 3.13..
ಉತ್ತಮಃ ಪುರುಷೋಽನ್ಯೋಽಸ್ತಿ ಯುಷ್ಮಚ್ಛೇಷವಿಶೇಷಿತಃ .
ತ್ವಂ ಮಹಾಪುರುಷಸ್ತ್ವೇಕೋ ನಿಃಶೇಷಪುರುಷಾಶ್ರಯಃ .. 3.14..
ಜಯಂತಿ ತೇ ಜಗದ್ವಂದ್ಯಾ ದಾಸಾಸ್ತೇ ಜಗತಾಂ ವಿಭೋ .
ಸಂಸಾರಾರ್ಣವ ಏವೈಷಯೇಷಾಂ ಕ್ರೀಡಾಮಹಾಸರಃ .. 3.15..
ಆಸತಾಂ ತಾವದನ್ಯಾನಿ ದೈನ್ಯಾನೀಹ ಭವಜ್ಜುಷಾಂ .

ತ್ವಮೇವ ಪ್ರಕಟೀಭೂಯಾ ಇತ್ಯನೇನೈವ ಲಜ್ಜ್ಯತೇ .. 3.16..
ಮತ್ಪರಂ ನಾಸ್ತಿ ತತ್ರಾಪಿ ಜಾಪಕೋಽಸ್ಮಿ ತದೈಕ್ಯತಃ .
ತತ್ತ್ವೇನ ಜಪ ಇತ್ಯಕ್ಷಮಾಲಯಾ ದಿಶಸಿ ಕ್ವಚಿತ್ .. 3.17..

ಸತೋಽವಶ್ಯಂ ಪರಮಸತ್ಸಚ್ಚ ತಸ್ಮಾತ್ಪರಂ ಪ್ರಭೋ .
ತ್ವಂ ಚಾಸತಃ ಸತಶ್ಚಾನ್ಯಸ್ತೇನಾಸಿ ಸದಸನ್ಮಯಃ .. 3.18..
ಸಹಸ್ರಸೂರ್ಯಕಿರಣಾಧಿಕಶುದ್ಧಪ್ರಕಾಶವಾನ್ .

ಅಪಿ ತ್ವಂ ಸರ್ವಭುವನವ್ಯಾಪಕೋಽಪಿ ನ ದೃಶ್ಯಸೇ .. 3.19..
ಜಡೇ ಜಗತಿ ಚಿದ್ರೂಪಃ ಕಿಲ ವೇದ್ಯೇಽಪಿ ವೇದಕಃ .
ವಿಭುರ್ಮಿತೇ ಚಯೇನಾಸಿ ತೇನ ಸರ್ವೋತ್ತಮೋ ಭವಾನ್ .. 3.20..

6 sanskritdocuments.org



ಉತ್ಪಲದೇವವಿರಚಿತಾ ಶಿವಸ್ತೋತ್ರಾವಲಿಃ

ಅಲಮಾಕ್ರಂದಿತೈರನ್ಯೈರಿಯದೇವ ಪುರಃ ಪ್ರಭೋಃ .
ತೀವ್ರಂ ವಿರೌಮಿಯನ್ನಾಥ ಮುಹ್ಯಾಮ್ಯೇವಂ ವಿದನ್ನಪಿ .. 3.21..

ಸುರಸೋದ್ಬಲಾಖ್ಯಂ ಚತುರ್ಥಂ ಸ್ತೋತ್ರಂ .

ಚಪಲಮಸಿಯದಪಿಮಾನಸ ತತ್ರಾಪಿ ಶ್ಲಾಘ್ಯಸೇ ಯತೋ ಭಜಸೇ .
ಶರಣಾನಾಮಪಿ ಶರಣಂ ತ್ರಿಭುವನಗುರುಮಂಬಿಕಾಕಾಂತಂ .. 4.1..

ಉಲ್ಲಂಘ್ಯ ವಿವಿಧದೈವತಸೋಪಾನಕ್ರಮಮುಪೇಯ ಶಿವಚರಣಾನ್ .

ಆಶ್ರಿತ್ಯಾಪ್ಯಧರತರಾಂ ಭೂಮಿಂ ನಾದ್ಯಾಪಿ ಚಿತ್ರಮುಜ್ಝಾಮಿ .. 4.2..

ಪ್ರಕಟಯ ನಿಜಮಧ್ವಾನಂ ಸ್ಥಗಯತರಾಮಖಿಲಲೋಕಚರಿತಾನಿ .

ಯಾವದ್ಭವಾಮಿ ಭಗವಂಸ್ತವ ಸಪದಿ ಸದೋದಿತೋ ದಾಸಃ .. 4.3..
ಶಿವ ಶಿವ ಶಂಭೋ ಶಂಕರ ಶರಣಾಗತವತ್ಸಲಾಶು ಕುರು ಕರುಣಾಂ .

ತವ ಚರಣಕಮಲಯುಗಲಸ್ಮರಣಪರಸ್ಯ ಹಿ ಸಂಪದೋಽದೂರೇ .. 4.4..
ತಾವಕಾಂಘ್ರಿಕಮಲಾಸನಲೀನಾ ಯೇಯಥಾರುಚಿ ಜಗದ್ರಚಯಂತಿ .

ತೇ ವಿರಿಂಚಿಮಧಿಕಾರಮಲೇನಾಲಿಪ್ತಮಸ್ವವಶಮೀಶ ಹಸಂತಿ .. 4.5..

ತ್ವತ್ಪ್ರಕಾಶವಪುಷೋ ನ ವಿಭಿನ್ನಂ ಕಿಂ ಚನ ಪ್ರಭವತಿ ಪ್ರತಿಭಾತುಂ .

ತತ್ಸದೈವ ಭಗವನ್ ಪರಿಲಬ್ಧೋಽಸೀಶ್ವರ ಪ್ರಕೃತಿತೋಽಪಿ ವಿದೂರಃ .. 4.6..
ಪಾದಪಂಕಜರಸಂ ತವ ಕೇ ಚಿದ್ಭೇದಪರ್ಯುಷಿತವೃತ್ತಿಮುಪೇತಾಃ .
ಕೇ ಚನಾಪಿ ರಸಯಂತಿ ತು ಸಧ್ಯೋ ಭಾತಮಕ್ಷತವಪುರ್ದ್ವಯಶೂನ್ಯಂ .. 4.7..

ನಾಥ ವಿದ್ಯುದಿವ ಭಾತಿ ವಿಭಾತೇ ಯಾ ಕದಾ ಚನ ಮಮಾಮೃತದಿಗ್ಧಾ .
ಸಾ ಯದಿ ಸ್ಥಿರತರೈವ ಭವೇತ್ತತ್ಪೂಜಿತೋಽಸಿ ವಿಧಿವತ್ಕಿಮುತಾನ್ಯತ್ .. 4.8..

ಸರ್ವಮಸ್ಯಪರಮಸ್ತಿ ನ ಕಿಂ ಚಿದ್ವಸ್ತ್ವವಸ್ತು ಯದಿ ವೇತಿ ಮಹತ್ಯಾ .
ಪ್ರಜ್ಞಾಯ ವ್ಯವಸಿತೋಽತ್ರ ಯಥೈವ ತ್ವಂ ತಥೈವ ಭವ ಸುಪ್ರಕಟೋ ಮೇ .. 4.9..
ಸ್ವೇಚ್ಛಯೈವ ಭಗವನ್ನಿಜಮಾರ್ಗೇ ಕಾರಿತಃ ಪದಮಹಂ ಪ್ರಭುನೈವ .

ತತ್ಕಥಂ ಜನವದೇವ ಚರಾಮಿ ತ್ವತ್ಪದೋಚಿತಮವೈಮಿ ನ ಕಿಂ ಚಿತ್ .. 4.10..

ಕೋಽಪಿ ದೇವ ಹೃದಿ ತೇಷು ತಾವಕೋ ಜೃಂಭತೇ ಸುಭಗಭಾವ ಉತ್ತಮಃ .
ತ್ವತ್ಕಥಾಂಬುದನಿನಾದಚಾತಕಾ ಯೇನ ತೇಽಪಿ ಸುಭಗೀಕೃತಾಶ್ಚಿರಂ .. 4.11..

ತ್ವಜ್ಜುಷಾಂ ತ್ವಯಿ ಕಯಾಪಿ ಲೀಲಯಾ ರಾಗ ಏಷ ಪರಿಪೋಷಮಾಗತಃ .
ಯದ್ವಿಯೋಗಭುವಿ ಸಂಕಥಾ ತಥಾ ಸಂಸ್ಮೃತಿಃ ಫಲತಿ ಸಂಗಮೋತ್ಸವಂ .. 4.12..

ಯೋ ವಿಚಿತ್ರರಸಸೇಕವರ್ಧಿತಃ ಶಂಕರೇತಿ ಶತಶೋಽಪ್ಯುದೀರಿತಃ .
ಶಬ್ದ ಆವಿಶತಿ ತಿರ್ಯಗಾಶಯೇಷ್ವಪ್ಯಯಂ ನವನವಪ್ರಯೋಜನಃ .. 4.13..
ತೇ ಜಯಂತಿ ಮುಖಮಂಡಲೇ ಭ್ರಮನಸ್ತಿ ಯೇಷು ನಿಯತಂ ಶಿವಧ್ವನಿಃ .

ಯಃ ಶಾಶೀವ ಪ್ರಸೃತೋಽಮೃತಾಶಯಾತ್ಸ್ವಾದು ಸಂಸ್ರವತಿ ಚಾಮೃತಂ ಪರಂ ..

4.14..

ಪರಿಸಮಾಪ್ತಮಿವೋಗ್ರಮಿದಂ ಜಗದ್ವಿಗಲಿತೋಽವಿರಲೋ ಮನಸೋ ಮಲಃ .
ತದಪಿ ನಾಸ್ತಿ ಭವತ್ಪುರಾರ್ಗಲಕವಾಟವಿಘಟ್ಟನಮಣ್ವ ಪಿ .. 4.15..

ಸತತಫುಲ್ಲಭವನ್ಮುಖಪಂಕಜೋದರವಿಲೋಕನಲಾಲಸಚೇತಸಃ .
ಕಿಮಪಿ ತತ್ಕುರು ನಾಥ ಮನಾಗಿವ ಸ್ಫುರಸಿಯೇನ ಮಮಾಭಿಮುಖಸ್ಥಿತಿಃ .. 4.16..
ತ್ವದವಿಭೇದಮತೇರಪರಂ ನು ಕಿಂ ಸುಖಮಿಹಾಸ್ತಿ ವಿಭೂತಿರಥಾಪರಾ .

ತದಿಹ ತಾವಕದಾಸಜನಸ್ಯ ಕಿಂ ಕುಪಥಮೇತಿ ಮನಃ ಪರಿಹೃತ್ಯ ತಾಂ .. 4.17..

ಕ್ಷಣಮಪೀಹ ನ ತಾವಕದಾಸತಾಂ ಪ್ರತಿ ಭವೇಯಮಹಂ ಕಿಲ ಭಾಜನಂ .

ಭವದಭೇದರಸಾಸವಮಾದರಾದವಿರತಂ ರಸಯೇಯಮಹಂ ನ ಚೇತ್ .. 4.18..

ನ ಕಿಲ ಪಶ್ಯತಿ ಸತ್ಯಮಯಂ ಜನಸ್ತವ ವಪುರ್ದ್ವಯದೃಷ್ಟಿಮಲೀಮಸಃ .
ತದಪಿ ಸರ್ವವಿದಾಶ್ರಿತವತ್ಸಲಃ ಕಿಮಿದಮಾರಟಿತಂ ನ ಶೃಣೋಷಿ ಮೇ .. 4.19..
ಸ್ಮರಸಿ ನಾಥ ಕದಾಚಿದಪೀಹಿತಂ ವಿಷಯಸೌಖ್ಯಮಥಾಪಿ ಮಯಾರ್ಥಿತಂ .

ಸತತಮೇವ ಭವದ್ವಪುರೀಕ್ಷಣಾಮೃತಮಭೀಷ್ಟಮಲಂ ಮಮ ದೇಹಿ ತತ್ .. 4.20..

ಕಿಲಯದೈವ ಶಿವಾಧ್ವನಿ ತಾವಕೇ ಕೃತಪದೋಽಸ್ಮಿ ಮಹೇಶ ತವೇಚ್ಛಯಾ .

ಶುಭಶತಾನ್ಯುದಿತಾನಿ ತದೈವ ಮೇ ಕಿಮಪರಂ ಮೃಗಯೇ ಭವತಃ ಪ್ರಭೋ .. 4.21..
ಯತ್ರ ಸೋಽಸ್ತಮಯಮೇತಿ ವಿವಸ್ವಾಂಶ್ಚಂದ್ರಮಃ ಪ್ರಭೃತಿಭಿಃ ಸಹ ಸರ್ವೈಃ .
ಕಾಪಿ ಸಾ ವಿಜಯತೇ ಶಿವರಾತ್ರಿಃ ಸ್ವಪ್ರಭಾಪ್ರಸರಭಾಸ್ವರರೂಪಾ .. 4.22..

ಅಪ್ಯುಪಾರ್ಜಿತಮಹಂ ತ್ರಿಷು ಲೋಕೇಷ್ವಧಿಪತ್ಯಮಮರೇಶ್ವರ ಮನ್ಯೇ .
ನೀರಸಂ ತದಖಿಲಂ ಭವದಂಘ್ರಿಸ್ಪರ್ಶನಾಮೃತರಸೇನ ವಿಹೀನಂ .. 4.23..

ಬತ ನಾಥ ದೃಢೋಽಯಮಾತ್ಮಬಂಧೋ ಭವದಖ್ಯಾತಿಮಯಸ್ತ್ವಯೈವ ಕೢಪ್ತಃ .
ಯದಯಂ ಪ್ರಥಮಾನಮೇವ ಮೇ ತ್ವಾಮವಧೀರ್ಯ ಶ್ಲಥತೇ ನ ಲೇಶತೋಽಪಿ ..

4.24..

ಮಹತಾಮಮರೇಶ ಪೂಜ್ಯಮಾನೋಽಪ್ಯನಿಶಂ ತಿಷ್ಠಸಿ ಪೂಜಕೈಕರೂಪಃ .
ಬಹಿರಂತರಪೀಹ ದೃಶ್ಯಮಾನಃ ಸ್ಫುರಸಿ ದ್ರಷ್ಟೃಶರೀರ ಏವ ಶಶ್ವತ್ .. 4.25..

ಸ್ವಬಲನಿದೇಶನಾಖ್ಯಂ ಪಂಚಮಂ ಸ್ತೋತ್ರಂ .

ತ್ವತ್ಪಾದಪದ್ಮಸಂಪರ್ಕಮಾತ್ರಸಂಭೋಗಸಂಗಿನಂ .

ಗಲೇಪಾದಿಕಯಾ ನಾಥ ಮಾಂ ಸ್ವವೇಶ್ಮ ಪ್ರವೇಶಯ .. 5.1..

ಭವತ್ಪಾದಾಂಬುಜರಜೋರಾಜಿರಂಜಿತಮೂರ್ಧಜಃ .
ಅಪಾರರಭಸಾರಬ್ಧನರ್ತನಃ ಸ್ಯಾಮಹಂ ಕದಾ .. 5.2..

ತ್ವದೇಕನಾಥೋ ಭಗವನ್ನಿಯದೇವಾರ್ಥಯೇ ಸದಾ .

ತ್ವದಂತರ್ವಸತಿರ್ಮೂಕೋ ಭವೇಯಂ ಮಾನ್ಯಥಾ ಬುಧಃ .. 5.3..
ಅಹೋ ಸುಧಾನಿಧೇ ಸ್ವಾಮಿನ್ನಹೋ ಮೃಷ್ಟ ತ್ರಿಲೋಚನ .

ಅಹೋ ಸ್ವಾದೋ ವಿರೂಪಕ್ಷೇತ್ಯೇವ ನೃತ್ಯೇಯಮಾರಟನ್ .. 5.4..

ತ್ವತ್ಪಾದಪದ್ಮಸಂಸ್ಪರ್ಶಪರಿಮೀಲಿತಲೋಚನಃ .
ವಿಜೃಂಭೇಯಭವದ್ಭಕ್ತಿಮದಿರಾಮದಘೂರ್ಣಿತಃ .. 5.5..
ಚಿತ್ತಭೂಭೃದ್ಭುವಿ ವಿಭೋ ವಸೇಯಂ ಕ್ವಾಪಿ ಯತ್ರ ಸಾ .

ನಿರಂತರತ್ವತ್ಪ್ರಲಾಪಮಯೀ ವೃತ್ತಿರ್ಮಹಾರಸಾ .. 5.6..

ಯತ್ರ ದೇವೀಸಮೇತಸ್ತ್ವಮಾಸೌಧಾದಾ ಚ ಗೋಪುರಾತ್ .

ಬಹುರೂಪಃ ಸ್ಥಿತಸ್ತಸ್ಮಿನ್ ವಾಸ್ತವ್ಯಃ ಸ್ಯಾಮಹಂ ಪುರೇ .. 5.7..
ಸಮುಲ್ಲಸಂತು ಭಗವನ್ ಭವದ್ಭಾನುಮರೀಚಯಃ .
ವಿಕಸತ್ವೇಷಯಾವನ್ಮೇ ಹೃತ್ಪದ್ಮಃ ಪೂಜನಾಯ ತೇ .. 5.8..
ಪ್ರಸೀದ ಭಗವನ್ಯೇನ ತ್ವತ್ಪದೇ ಪತಿತಂ ಸದಾ .

ಮನೋ ಮೇ ತತ್ತದಾಸ್ವಾದ್ಯ ಕ್ಷೀವೇದಿವ ಗಲೇದಿವ .. 5.9..

ಪ್ರಹರ್ಷಾದ್ವಾಥ ಶೋಕಾದ್ವಾ ಯದಿ ಕುಙ್ಯಾದ್ಧಟಾದಪಿ .

ಬಾಹ್ಯಾದಥಾಂತರಾದ್ಭಾವಾತ್ಪ್ರಕಟೀಭವ ಮೇ ಪ್ರಭೋ .. 5.10..
ಬಹಿರಪ್ಯಂತರಪಿ ತತ್ಸ್ಯಂದಮಾನಂ ಸದಾಸ್ತು ಮೇ .
ಭವತ್ಪಾದಾಂಬುಜಸ್ಪರ್ಶಾಮೃತಮತ್ಯಂತಶೀತಲಂ .. 5.11..

ತ್ವತ್ಪಾದಸಂಸ್ಪರ್ಶಸುಧಾಸರಸೋಽನ್ತರ್ನಿಮಜ್ಜನಂ .

ಕೋಽಪ್ಯೇಷ ಸರ್ವಸಂಭೋಗಲಂಘೀ ಭೋಗೋಽಸ್ತು ಮೇ ಸದಾ .. 5.12..

ನಿವೇದಿತಮುಪಾದತ್ಸ್ವ ರಾಗಾದಿ ಭಗವನ್ಮಯಾ .

ಆದಾಯ ಚಾಮೃತೀಕೃತ್ಯ ಭುಂಕ್ಷ್ವ ಭಕ್ತಜನೈಃ ಸಮಂ .. 5.13..

ಅಶೇಷಭುವನಾಹಾರನಿತ್ಯತೃಪ್ತಃ ಸುಖಾಸನಂ .

ಸ್ವಾಮಿನ್ ಗೃಹಾಣ ದಾಸೇಷು ಪ್ರಸಾದಾಲೋಕನಕ್ಷಣಂ .. 5.14..

ಅಂತರ್ಭಕ್ತಿಚಮತ್ಕಾರಚರ್ವಣಾಮೀಲಿತೇಕ್ಷಣಃ .
ನಮೋಮಹ್ಯಂ ಶಿವಾಯೇತಿ ಪೂಜಯಂ ಸ್ಯಾಂ ತೃಣಾನ್ಯಪಿ .. 5.15..

ಅಪಿ ಲಬ್ಧಭವದ್ಭಾವಃ ಸ್ವಾತ್ಮೋಲ್ಲಾಸಮಯಂ ಜಗತ್ .

ಪಶ್ಯನ್ ಭಕ್ತಿರಸಾಭೋಗೈರ್ಭವೇಯಮವಿಯೋಜಿತಃ .. 5.16..
ಆಕಾಮ್ಕ್ಷಣೀಯಮಪರಂಯೇನ ನಾಥ ನ ವಿದ್ಯತೇ .
ತವ ತೇನಾದ್ವಿತೀಯಸ್ಯ ಯುಕ್ತಂ ಯತ್ಪರಿಪೂರ್ಣತಾ .. 5.17..

ಹಸ್ಯತೇ ನೃತ್ಯತೇ ಯತ್ರ ರಾಗದ್ವೇಷಾದಿ ಭುಜ್ಯತೇ .
ಪೀಯತೇ ಭಕ್ತಿಪೀಯೂಷರಸಸ್ತತ್ಪ್ರಾಪ್ನುಯಾಂ ಪದಂ .. 5.18..

ತತ್ತದಪೂರ್ವಾಮೋದತ್ವಚ್ಚಿಂತಾಕುಸುಮವಾಸನಾ ದೃಢತಾಂ .

ಏತು ಮಮಮನಸಿಯಾವನ್ನಶ್ಯತು ದುರ್ವಾಸನಾಗಂಧಃ .. 5.19..
ಕ್ವ ನು ರಾಗಾದಿಷು ರಾಗಃ ಕ್ವ ಚ ಹರಚರಣಾಂಬುಜೇಷು ರಾಗಿತ್ವಂ .

ಇತ್ಥಂ ವಿರೋಧರಸಿಕಂ ಬೋಧಯ ಹಿತಮಮರಮೇ ಹೃದಯಂ .. 5.20..

ವಿಚರನ್ಯೋಗದಶಾಸ್ವಪಿ ವಿಷಯವ್ಯಾವೃತ್ತಿವರ್ತಮಾನೋಽಪಿ .

ತ್ವಚ್ಚಿಂತಾಮದಿರಾಮದತರಲೀಕೃತಹೃದಯ ಏವ ಸ್ಯಾಂ .. 5.21..

ವಾಚಿ ಮನೋಮತಿಷು ತಥಾ ಶರೀರಚೇಷ್ಟಾಸು ಕರಣರಚಿತಾಸು .
ಸರ್ವತ್ರ ಸರ್ವದಾ ಮೇ ಪುರಃಸರೋ ಭವತು ಭಕ್ತಿರಸಃ .. 5.22..
ಶಿವಶಿವಶಿವೇತಿ ನಾಮನಿ ತವ ನಿರವಧಿ ನಾಥ ಜಪ್ಯಮಾನೇಽಸ್ಮಿನ್ .

ಆಸ್ವಾದಯನ್ ಭವೇಯಂ ಕಮಪಿಮಹಾರಸಮಪುನರುಕ್ತಂ .. 5.23..

ಸ್ಫುರದನಂತಚಿದಾತ್ಮಕವಿಷ್ಟಪೇ ಪರಿನಿಪೀತಸಮಸ್ತಜಡಾಧ್ವನಿ .

ಅಗಣಿತಾಪರಚಿನ್ಮಯಗಂಡಿಕೇ ಪ್ರವಿಚರೇಯಮಹಂ ಭವತೋಽರ್ಚಿತಾ .. 5.24..

ಸ್ವವಪುಷಿ ಸ್ಫುಟಭಾಸಿನಿ ಶಾಶ್ವತೇ ಸ್ಥಿತಿಕೃತೇ ನ ಕಿಮಪ್ಯುಪಯುಜ್ಯತೇ .
ಇತಿ ಮತಿಃ ಸುದೃಢಾ ಭವತಾತ್ಪರಂ ಮಮ ಭವಚ್ಚರಣಾಬ್ಜರಜಃ ಶುಚೇಃ .. 5.25..
ಕಿಮಪಿ ನಾಥ ಕದಾಚನ ಚೇತಸಿ ಸ್ಫುರತಿ ತದ್ಭವದಂಘ್ರಿತಲಸ್ಪೃಶಾಂ .

ಗಲತಿಯತ್ರ ಸಮಸ್ತಮಿದಂ ಸುಧಾಸರಸಿ ವಿಶ್ವಮಿದಂ ದಿಶ ಮೇ ಸದಾ .. 5.26..

ಅಧ್ವವಿಸ್ಫುರಣಾಖ್ಯಂ ಷಷ್ಠಂ ಸ್ತೋತ್ರಂ .

ಕ್ಷಣಮಾತ್ರಮಪೀಶಾನ ವಿಯುಕ್ತಸ್ಯ ತ್ವಯಾ ಮಮ .

ನಿಬಿಡಂ ತಪ್ಯಮಾನಸ್ಯ ಸದಾ ಭೂಯಾ ದೃಶಃ ಪದಂ .. 6.1..

ವಿಯೋಗಸಾರೇ ಸಂಸಾರೇ ಪ್ರಿಯೇಣ ಪ್ರಭುಣಾ ತ್ವಯಾ .

ಅವಿಯುಕ್ತಃ ಸದೈವ ಸ್ಯಾಂ ಜಗತಾಪಿ ವಿಯೋಜಿತಃ .. 6.2..
ಕಾಯವಾಙ್ಮನಸೈರ್ಯತ್ರ ಯಾಮಿ ಸರ್ವಂ ತ್ವಮೇವ ತತ್ .

ಇತ್ಯೇಷ ಪರಮಾರ್ಥೋಽಪಿ ಪರಿಪೂರ್ಣೋಽಸ್ತು ಮೇ ಸದಾ .. 6.3..

ನಿರ್ವಿಕಲ್ಪೋ ಮಹಾನಂದಪೂರ್ಣೋ ಯದ್ವದ್ಭವಾಂಸ್ತಥಾ .

ಭವತ್ಸ್ತುತಿಕರೀ ಭೂಯಾದನುರೂಪೈವ ವಾಙ್ಮಮ .. 6.4..

ಭವದಾವೇಶತಃ ಪಶ್ಯನ್ ಭಾವಂ ಭಾವಂ ಭವನ್ಮಯಂ .

ವಿಚರೇಯಂ ನಿರಾಕಾಂಕ್ಷಃ ಪ್ರಹರ್ಷಪರಿಪೂರಿತಃ .. 6.5..
ಭಗವನ್ಭವತಃ ಪೂರ್ಣಂ ಪಶ್ಯೇಯಮಖಿಲಂ ಜಗತ್ .

ತಾವತೈವಾಸ್ಮಿ ಸಂತುಷ್ಟಸ್ತತೋ ನ ಪರಿಖಿದ್ಯಸೇ .. 6.6..
ವಿಲೀಯಮಾನಾಸ್ತ್ವಯ್ಯೇವ ವ್ಯೋಮ್ನಿ ಮೇಘಲವಾ ಇವ .

ಭಾವಾ ವಿಭಾಂತು ಮೇ ಶಶ್ವತ್ಕ್ರಮನೈರ್ಮಲ್ಯಗಾಮಿನಃ .. 6.7..
ಸ್ವಪ್ರಭಾಪ್ರಸರಧ್ವಸ್ತಾಪರ್ಯಂತಧ್ವಾಂತಸಂತತಿಃ .
ಸಂತತಂ ಭಾತು ಮೇ ಕೋಽಪಿ ಭವಮಧ್ಯಾದ್ಭವನ್ಮಣಿಃ .. 6.8..
ಕಾಂ ಭೂಮಿಕಾಂ ನಾಧಿಶೇಷೇ ಕಿಂ ತತ್ಸ್ಯಾದ್ಯನ್ನ ತೇ ವಪುಃ .
ಶ್ರಾಂತಸ್ತೇನಾಪ್ರಯಾಸೇನ ಸರ್ವತಸ್ತ್ವಾಮವಾಪ್ನುಯಾಂ .. 6.9..

ಭವದಂಗಪರಿಷ್ವಂಗಸಂಭೋಗಃ ಸ್ವೇಚ್ಛಯೈವ ಮೇ .
ಘಟತಾಮಿಯತಿ ಪ್ರಾಪ್ತೇ ಕಿಂ ನಾಥ ನ ಜಿತಂ ಮಯಾ .. 6.10..

ಪ್ರಕಟೀಭವ ನಾನ್ಯಾಭಿಃ ಪ್ರಾರ್ಥನಾಭಿಃ ಕದರ್ಥನಾಃ .
ಕುರ್ಮಸ್ತೇ ನಾಥ ತಾಮ್ಯಂತಸ್ತ್ವಾಮೇವ ಮೃಗಯಾಮಹೇ .. 6.11..

ವಿಧುರವಿಜಯನಾಮಧೇಯಂ ಸಪ್ತಮಂ ಸ್ತೋತ್ರಂ .

ತ್ವಯ್ಯಾನಂದಸರಸ್ವತಿ ಸಮರಸತಾಮೇತ್ಯ ನಾಥ ಮಮ ಚೇತಃ .
ಪರಿಹರತು ಸಕೃದಿಯಂತಂ ಭೇದಾಧೀನಂ ಮಹಾನರ್ಥಂ .. 7.1..

ಏತನ್ಮಮ ನ ತ್ವಿದಮಿತಿ ರಾಗದ್ವೇಷಾದಿನಿಗಡದೃಢಮೂಲೇ .
ನಾಥ ಭವನ್ಮಯತೈಕ್ಯಪ್ರತ್ಯಯಪರಶುಃ ಪತತ್ವಂತಃ .. 7.2..
ಗಲತು ವಿಕಲ್ಪಕಲಂಕಾವಲೀ ಸಮುಲ್ಲಸತು ಹೃದಿ ನಿರರ್ಗಲತಾ .

ಭಗವನ್ನಾನಂದರಸಪ್ಲುತಾಸ್ತು ಮೇ ಚಿನ್ಮಯೀ ಮೂರ್ತಿಃ .. 7.3..
ರಾಗಾದಿಮಯಭವಾಂಡಕಲುಠಿತಂ ತ್ವದ್ಭಕ್ತಿಭಾವನಾಂಬಿಕಾ ತೈಸ್ತೈಃ .
ಆಪ್ಯಾಯಯತು ರಸೈರ್ಮಾಂ ಪ್ರವೃದ್ಧಪಕ್ಷೋ ಯಥಾ ಭವಾಮಿ ಖಗಃ .. 7.4..
ತ್ವಚ್ಚರಣಭಾವನಾಮೃತರಸಸಾರಾಸ್ವಾದನೈಪುಣಂ ಲಭತಾಂ .

ಚಿತ್ತಮಿದಂ ನಿಃಶೇಷಿತವಿಷಯವಿಷಾಸಂಗವಾಸನಾವಧಿ ಮೇ .. 7.5..
ತ್ವದ್ಭಕ್ತಿತಪನದೀಧಿತಿಸಂಸ್ಪರ್ಶವಶಾನ್ಮಮೈಷ ದೂರತರಂ .

ಚೇತೋಮಣಿರ್ವಿಮೂಂಚತುರಾಗಾದಿಕತಪ್ತವಹ್ನಿಕಣಾನ್ .. 7.6..

ತಸ್ಮಿನ್ ಪದೇ ಭವಂತಂ ಸತತಮುಪಶ್ಲೋಕಯೇಯಮತ್ಯುಚ್ಚೈಃ .
ಹರಿಹರ್ಯಶ್ವವಿರಿಂಚಾ ಅಪಿಯತ್ರ ಬಹಿಃ ಪ್ರತೀಕ್ಷಂತೇ .. 7.7..
ಭಕ್ತಿಮದಜನಿತವಿಭ್ರಮವಶೇನ ಪಶ್ಯೇಯಮವಿಕಲಂ ಕರಣೈಃ .
ಶಿವಮಯಮಖಿಲಂ ಲೋಕಂ ಕ್ರಿಯಾಶ್ಚ ಪೂಜಾಮಯೀ ಸಕಲಾಃ .. 7.8..
ಮಾಮಕಮನೋಗೃಹೀತತ್ವದ್ಭಕ್ತಿಕುಲಾಂಗನಾಣಿಮಾದಿಸುತಾನ್ .

ಸೂತ್ವಾ ಸುಬದ್ಧಮೂಲಾ ಮಮೇತಿ ಬುದ್ಧಿಂ ದೃಢೀಕುರುತಾಂ .. 7.9..

ಅಲೌಕಿಕೋದ್ಬಲನಾಖ್ಯಮಷ್ಟಮಂ ಸ್ತೋತ್ರಂ .

ಯಃ ಪ್ರಸಾದಲವ ಈಶ್ವರಸ್ಥಿತೋ ಯಾ ಚ ಭಕ್ತಿರಿವ ಮಾಮುಪೇಯುಷೀ .
ತೌ ಪರಸ್ಪರಸಮನ್ವಿತೌ ಕದಾ ತಾದೃಶೇ ವಪುಷಿ ರೂಢಿಮೇಷ್ಯತಃ .. 8.1..
ತ್ವತ್ಪ್ರಭುತ್ವಪರಿಚರ್ವಣಜನ್ಮಾ ಕೋಽಪ್ಯುದೇತು ಪರಿತೋಷರಸೋಽನ್ತಃ .
ಸರ್ವಕಾಲಮಿಹಮೇ ಪರಮಸ್ತು ಜ್ಞಾನಯೋಗಮಹಿಮಾದಿ ವಿದೂರೇ .. 8.2..
ಲೋಕವದ್ಭವತು ಮೇ ವಿಷಯೇಷು ಸ್ಫೀತ ಏವ ಭಗವನ್ಪರಿತರ್ಷಃ .
ಕೇವಲಂ ತವ ಶರೀರತಯೈತಾನ್+ಲೋಕಯೇಯಮಹಮಸ್ತವಿಕಲ್ಪಃ .. 8.3..
ದೇಹಭೂಮಿಷು ತಥಾ ಮನಸಿ ತ್ವಂ ಪ್ರಾಣವರ್ತ್ಮನಿ ಚ ಭೇದಮುಪೇತೇ .
ಸಂವಿದಃ ಪಥಿಷು ತೇಷು ಚ ತೇನ ಸ್ವಾತ್ಮನಾ ಮಮ ಭವ ಸ್ಫುಟರೂಪಃ .. 8.4..
ನಿಜನಿಜೇಷು ಪದೇಷು ಪತಂತ್ವಿಮಾಃ ಕರಣವೃತ್ತಯಉಲ್ಲಸಿತಾ ಮಮ .

ಕ್ಷಣಮಪೀಶ ಮನಾಗಪಿ ಮೈವ ಭೂತ್ತ್ವದವಿಭೇದರಸಕ್ಷತಿಸಾಹಸಂ .. 8.5..

ಲಘುಮಸೃಣಸಿತಾಚ್ಛಶೀತಲಂ ಭವದಾವೇಶವಶೇನ ಭಾವಯನ್ .

ವಪುರಖಿಲಪದಾರ್ಥಪದ್ಧತೇರ್ವ್ಯವಹಾರಾನತಿವರ್ತಯೇಯ ತಾನ್ .. 8.6..

ವಿಕಸತು ಸ್ವವಪುರ್ಭವದಾತ್ಮಕಂ ಸಮುಪಯಾಂತು ಜಗಂತಿ ಮಮಾಂಗತಾಂ .

ವ್ರಜತು ಸರ್ವಮಿದಂ ದ್ವಯವಲ್ಗಿತಂ ಸ್ಮೃತಿಪಥೋಪಗಮೇಽಪ್ಯನುಪಾಖ್ಯತಾಂ ..

8.7..

ಸಮುದಿಯಾದಪಿ ತಾದೃಶತಾವಕಾನನ ವಿಲೋಕ ಪರಾಮೃತಸಂಪ್ಲವಃ .
ಮಮಘಟೇತಯಥಾ ಭವದದ್ವಯಾಪ್ರಥನಘೋರದರೀಪರಿಪೂರಣಂ .. 8.8..

ಅಪಿ ಕದಾಚನ ತಾವಕಸಂಗಮಾಮೃತಕಣಾಚ್ಛುರಣೇನ ತನೀಯಸಾ .

ಸಕಲಲೋಕಸುಖೇಷು ಪರಾಙ್ಮುಖೋ ನ ಭವಿತಾಸ್ಮ್ಯುಭಯಚ್ಯುತ ಏವ ಕಿಂ .. 8.9..

ಸತತಮೇವ ಭವಚ್ಚರಣಾಂಬುಜಾಕರಚರಸ್ಯ ಹಿ ಹಂಸವರಸ್ಯ ಮೇ .
ಉಪರಿಮೂಲತಲಾದಪಿ ಚಾಂತರಾದುಪನಮತ್ವಜ ಭಕ್ತಿಮೃಣಾಲಿಕಾ .. 8.10..

ಉಪಯಾಂತು ವಿಭೋ ಸಮಸ್ತವಸ್ತೂನ್ಯಪಿ ಚಿಂತಾವಿಷಯಂ ದೃಶಃ ಪದಂ ಚ .

ಮಮದರ್ಶನಚಿಂತನಪ್ರಕಾಶಾಮೃತಸಾರಾಣಿ ಪರಂ ಪರಿಸ್ಫುರಂತು .. 8.11..
ಪರಮೇಶ್ವರ ತೇಷು ತೇಷು ಕೃಚ್ಛ್ರೇಷ್ವಪಿ ನಾಮೋಪನಮತ್ಸ್ವಹಂ ಭವೇಯಂ .

ನ ಪರಂ ಗತಭೀಸ್ತ್ವದಂಗಸಂಗಾದುಪಜಾತಾಧಿಕಸಮ್ಮದೋಽಪಿಯಾವತ್ .. 8.12..

ಭವದಾತ್ಮನಿ ವಿಶ್ವಮುಂಭಿತಂಯದ್ಭವತೈವಾಪಿ ಬಹಿಃ ಪ್ರಕಾಶ್ಯತೇ ತತ್ .

ಇತಿಯದ್ದೃಢನಿಶ್ಚಯೋಪಜುಷ್ಟಂ ತದಿದಾನಿಂ ಸ್ಫುಟಮೇವ ಭಾಸತಾಂ .. 8.13..

ಸ್ವಾತಂತ್ರ್ಯವಿಜಯಾಖ್ಯಂ ನವಮಂ ಸ್ತೋತ್ರಂ .

ಕದಾ ನವರಸಾರ್ದ್ರಾರ್ದ್ರಸಂಭೋಗಾಸ್ವಾದನೋತ್ಸುಕಂ .

12 sanskritdocuments.org



ಉತ್ಪಲದೇವವಿರಚಿತಾ ಶಿವಸ್ತೋತ್ರಾವಲಿಃ

ಪ್ರವರ್ತೇತ ವಿಹಾಯಾನ್ಯನ್ಮಮ ತ್ವತ್ಸ್ಪರ್ಶನೇ ಮನಃ .. 9.1..
ತ್ವದೇಕರಕ್ತಸ್ತ್ವತ್ಪಾದಪೂಜಾಮಾತ್ರಮಹಾಧನಃ .
ಕದಾ ಸಾಕ್ಷಾತ್ಕರಿಷ್ಯಾಮಿ ಭವಂತಮಯಮುತ್ಸುಕಃ .. 9.2..
ಗಾಢಾನುರಾಗವಶತೋ ನಿರಪೇಕ್ಷೀಭೂತಮಾನಸೋಽಸ್ಮಿ ಕದಾ .

ಪಟಪಟಿತಿ ವಿಘಟಿತಾಖಿಲಮಹಾರ್ಗಲಸ್ತ್ವಾಮುಪೈಷ್ಯಾಮಿ .. 9.3..

ಸ್ವಸಂವಿತ್ಸಾರಹೃದಯಾಧಿಷ್ಠಾನಾಃ ಸರ್ವದೇವತಾಃ .
ಕದಾ ನಾಥ ವಶೀಕುರ್ಯಾಂ ಭವದ್ಭಕ್ತಿಪ್ರಭಾವತಃ .. 9.4..
ಕದಾ ಮೇ ಸ್ಯಾದ್ವಿಭೋ ಭೂರಿ ಭಕ್ತ್ಯಾನಂದರಸೋತ್ಸವಃ .
ಯದಾಲೋಕಸುಖಾನಂದೀ ಪೃಥಙ್ನಾಮಾಪಿ ಲಪ್ಸ್ಯತೇ .. 9.5..
ಈಶ್ವರಮಭಯಮುದಾರಂ ಪೂರ್ಣಮಕಾರಣಮಪಹ್ನುತಾತ್ಮಾನಂ .

ಸಹಸಾಭಿಜ್ಞಾಯ ಕದಾ ಸ್ವಾಮಿಜನಂ ಲಜ್ಜಯಿಷ್ಯಾಮಿ .. 9.6..

ಕದಾ ಕಾಮಪಿ ತಾಂ ನಾಥ ತವ ವಲ್ಲಭತಾಮಿಯಾಂ .

ಯಯಾಮಾಂ ಪ್ರತಿ ನ ಕ್ವಾಪಿ ಯುಕ್ತಂ ತೇ ಸ್ಯಾತ್ಪಲಾಯಿತುಂ .. 9.7..

ತತ್ತ್ವತೋಽಶೇಷಜಂತೂನಾಂ ಭವತ್ಪೂಜಾಮಯಾತ್ಮನಾಂ .

ದೃಷ್ಟ್ಯಾನುಮೋದಿತರಸಾಪ್ಲಾವಿತಃ ಸ್ಯಾಂ ಕದಾ ವಿಭೋ .. 9.8..
ಜ್ಞಾನಸ್ಯ ಪರಮಾ ಭೂಮಿರ್ಯೋಗಸ್ಯ ಪರಮಾ ದಶಾ .

ತ್ವದ್ಭಕ್ತಿರ್ಯಾ ವಿಭೋ ಕರ್ಹಿ ಪೂರ್ಣ ಮೇ ಸ್ಯಾತ್ತದರ್ಥಿತಾ .. 9.9..

ಸಹಸೈವಸಾದ್ಯ ಕದಾ ಗಾಢಮವಷ್ಟಭ್ಯ ಹರ್ಷವಿವಶೋಽಹಂ .

ತ್ವಚ್ಚರಣವರನಿಧಾನಂ ಸರ್ವಸ್ಯ ಪ್ರಕಟಯಿಷ್ಯಾಮಿ .. 9.10..

ಪರಿತಃ ಪ್ರಸರಚ್ಛುದ್ಧತ್ವದಾಲೋಕಮಯಃ ಕದಾ .

ಸ್ಯಾಂ ಯಥೇಶ ನ ಕಿಂಚಿನ್ಮೇ ಮಾಯಾಚ್ಛಾಯಾಬಿಲಂ ಭವೇತ್ .. 9.11..

ಆತ್ಮಸಾತ್ಕೃತನಿಃಶೇಷಮಂಡಲೋ ನಿರ್ವ್ಯಪೇಕ್ಷಕಃ .
ಕದಾ ಭವೇಯಂ ಭಗವಂಸ್ತ್ವದ್ಭಕ್ತಗಣನಾಯಕಃ .. 9.12..
ನಾಥ ಲೋಕಾಭಿಮಾನಾನಾಮಪೂರ್ವಂ ತ್ವಂ ನಿಬಂಧನಂ .

ಮಹಾಭಿಮಾನಃ ಕರ್ಹಿ ಸ್ಯಾಂ ತ್ವದ್ಭಕ್ತಿರಸಪೂರಿತಃ .. 9.13..
ಅಶೇಷವಿಷಯಾಶೂನ್ಯಶ್ರೀಸಮಾಶ್ಲೇಷಸುಸ್ಥಿತಃ .
ಶಯೀಯಮಿವ ಶೀತಾಂಘ್ರಿಕುಶೇಶಯಯುಗೇ ಕದಾ .. 9.14..

ಭಕ್ತ್ಯಾಸವಸಮೃದ್ಧಾಯಾಸ್ತ್ವತ್ಪೂಜಾಭೋಗಸಂಪದಃ .
ಕದಾ ಪಾರಂ ಗಮಿಷ್ಯಾಮಿ ಭವಿಷ್ಯಾಮಿ ಕದಾ ಕೃತೀ .. 9.15..
ಆನಂದಬಾಷ್ಪಪೂರಸ್ಖಲಿತಪರಿಭ್ರಾಂತಗದ್ಗದಾಕ್ರಂದಃ .
ಹಾಸೋಲ್ಲಾಸಿತವದನಸ್ತ್ವತ್ಸ್ಪರ್ಶರಸಂ ಕದಾಪ್ಸ್ಯಾಮಿ .. 9.16..

ಪಶುಜನಸಮಾನವೃತ್ತಾಮವಧೂಯ ದಶಾಮಿಮಾಂ ಕದಾ ಶಂಭೋ .
ಆಸ್ವಾದಯೇಯ ತಾವಕಭಕ್ತೋಚಿತಮಾತ್ಮನೋ ರೂಪಂ .. 9.17..

ಲಬ್ಧಾಣಿಮಾದಿಸಿದ್ಧಿರ್ವಿಗಲಿತಸಕಲೋಪತಾಪಸಂತ್ರಾಸಃ .
ತ್ವದ್ಭಕ್ತಿರಸಾಯನಪಾನಕ್ರಿಢಾನಿಷ್ಟಃ ಕದಾಸೀಯ .. 9.18..

ನಾಥ ಕದಾ ಸ ತಥಾವಿಧ ಆಕ್ರಂದೋ ಮೇ ಸಮುಚ್ಚರೇದ್ವಾಚಿ .

ಯತ್ಸಮನಂತರಮೇವ ಸ್ಫುರತಿ ಪುರಸ್ತಾವಕೀ ಮೂರ್ತಿಃ .. 9.19..
ಗಾಢಗಾಢಭವದಂಘ್ರಿಸರೋಜಾಲಿಂಗನವ್ಯಸನತತ್ಪರಚೇತಾಃ .
ವಸ್ತ್ವವಸ್ತ್ವಿದಮಯತ್ನತ ಏವ ತ್ವಾಂ ಕದಾ ಸಮವಲೋಕಯಿತಾಸ್ಮಿ .. 9.20..

ಅವಿಚ್ಛೇದಭಂಗಾಖ್ಯಂ ದಶಮಂ ಸ್ತೋತ್ರಂ .

ನ ಸೋಢವ್ಯಮವಶ್ಯಂ ತೇ ಜಗದೇಕಪ್ರಭೋರಿದಂ .

ಮಾಹೇಶ್ವರಾಶ್ಚ ಲೋಕಾನಾಮಿತರೇಷಾಂ ಸಮಾಶ್ಚ ಯತ್ .. 10.1..

ಯೇ ಸದೈವಾನುರಾಗೇಣ ಭವತ್ಪಾದಾನುಗಾಮಿನಃ .
ಯತ್ರ ತತ್ರ ಗತಾ ಭೋಗಾಂಸ್ತೇ ಕಾಂಶ್ಚಿದುಪಭುಂಜತೇ .. 10.2..
ಭರ್ತಾ ಕಾಲಾಂತಕೋ ಯತ್ರ ಭವಾಂಸ್ತತ್ರ ಕುತೋ ರುಜಃ .
ತತ್ರ ಚೇತರಭೋಗಾಶಾ ಕಾ ಲಕ್ಷ್ಮೀರ್ಯತ್ರ ತಾವಕೀ .. 10.3..
ಕ್ಷನಮಾತ್ರಸುಖೇನಾಪಿ ವಿಭುರ್ಯೇನಾಸಿ ಲಭ್ಯಸೇ .
ತದೈವ ಸರ್ವಃ ಕಾಲೋಽಸ್ಯ ತ್ವದಾನಂದೇನ ಪೂರ್ಯತೇ .. 10.4..
ಆನಂದರಸಬಿಂದುಸ್ತೇ ಚಂದ್ರಮಾ ಗಲಿತೋ ಭುವಿ .

ಸೂರ್ಯಸ್ತಥಾ ತೇ ಪ್ರಸೃತಃ ಸಂಹಾರೀ ತೇಜಸಃ ಕಣಃ .. 10.5..
ಬಲಿಂಯಾಮಸ್ತೃತೀಯಾಯ ನೇತ್ರಾಯಾಸ್ಮೈ ತವ ಪ್ರಭೋ .
ಅಲೌಕಿಕಸ್ಯ ಕಸ್ಯಾಪಿ ಮಾಹಾತ್ಮ್ಯಸ್ಯೈಕಲಕ್ಷ್ಮಣೇ .. 10.6..
ತೇನೈವ ದೃಷ್ಟೋಽಸಿ ಭವದ್ದರ್ಶನಾದ್ಯೋಽತಿಹೃಷ್ಯತಿ .

ಕಥಂಚಿದ್ಯಸ್ಯ ವಾ ಹರ್ಷಃ ಕೋಽಪಿ ತೇನ ತ್ವಮೀಕ್ಷಿತಃ .. 10.7..
ಯೇಷಾಂ ಪ್ರಸನ್ನೋಽಸಿ ವಿಭೋ ಯೈರ್ಲಬ್ಧಂ ಹೃದಯಂ ತವ .

ಆಕೃಷ್ಯ ತ್ವತ್ಪುರಾತ್ತೈಸ್ತು ಬಾಹ್ಯಮಾಭ್ಯಂತರೀಕೃತಂ .. 10.8..

ತ್ವದೃತೇ ನಿಖಿಲಂ ವಿಶ್ವಂ ಸಮದೃಗ್ಯಾತಮೀಕ್ಷ್ಯತಾಂ .

ಈಶ್ವರಃ ಪುನರೇತಸ್ಯ ತ್ವಮೇಕೋ ವಿಷಮೇಕ್ಷಣಃ .. 10.9..
ಆಸ್ತಾಂ ಭವತ್ಪ್ರಭಾವೇಣ ವಿನಾ ಸತ್ತೈವ ನಾಸ್ತಿ ಯತ್ .

ತ್ವದ್ದೂಷಣಕಥಾ ಯೇಷಾಂ ತ್ವದೃತೇ ನೋಪಪದ್ಯತೇ .. 10.10..
ಬಾಹ್ಯಾಂತರಾಂತರಾಯಾಲೀಕೇವಲೇ ಚೇತಸಿ ಸ್ಥಿತಿಃ .

ತ್ವಯಿ ಚೇತ್ಸ್ಯಾನ್ಮಮ ವಿಭೋ ಕಿಮನ್ಯದುಪಯುಜ್ಯತೇ .. 10.11..
ಅನ್ಯೇ ಭ್ರಮಂತಿ ಭಗವನ್ನಾತ್ಮನ್ಯೇವಾತಿದುಃಸ್ಥಿತಾಃ .
ಅನ್ಯೇ ಭ್ರಮಂತಿ ಭಗವನ್ನಾತ್ಮನ್ಯೇವಾತಿಸುಸ್ಥಿತಾಃ .. 10.12..
ಅಪೀತ್ವಾಪಿ ಭವದ್ಭಕ್ತಿಸುಧಾಮನವಲೋಕ್ಯ ಚ .

ತ್ವಾಮೀಶ ತ್ವತ್ಸಮಾಚಾರಮಾತ್ರಾತ್ಸಿದ್ಧ್ಯಂತಿ ಜಂತವಃ .. 10.13..
ಭೃತ್ಯಾ ವಯಂ ತವ ವಿಭೋ ತೇನ ತ್ರಿಜಗತಾಂ ಯಥಾ .

ಬಿಭರ್ಷ್ಯಾತ್ಮಾನಮೇವಂ ತೇ ಭರ್ತ್ತವ್ಯಾ ವಯಮಪ್ಯಲಂ .. 10.14..

ಪರಾನಂದಾಮೃತಮಯೇ ದೃಷ್ಟೋಽಪಿ ಜಗದಾತ್ಮನಿ .

ತ್ವಯಿ ಸ್ಪರ್ಶರಸೇಽತ್ಯಂತತರಸುತ್ಕಂಠಿತೋ(?)ಽಸ್ಮಿ ತೇ .. 10.15..
ದೇವ ದುಃಖಾನ್ಯಶೇಷಾಣಿಯಾನಿ ಸಂಸಾರಿಣಾಮಪಿ .

ಘೃತ್ಯಾಖ್ಯಭವದೀಯಾತ್ಮಯುತಾನ್ಯಾಯಾಂತಿ ಸಹ್ಯತಾಂ .. 10.16..

ಸರ್ವಜ್ಞೇ ಸರ್ವಶಕ್ತೌ ಚ ತ್ವಯ್ಯೇವ ಸತಿ ಚಿನ್ಮಯೇ .
ಸರ್ವಥಾಪ್ಯಸತೋ ನಾಥಯುಕ್ತಾಸ್ಯ ಜಗತಃ ಪ್ರಥಾ .. 10.17..

ತ್ವತ್ಪ್ರಾಣಿತಾಃ ಸ್ಫುರಂತೀಮೇ ಗುಣಾ ಲೋಷ್ಟೋಪಮಾ ಅಪಿ .

ನೃತ್ಯಂತಿ ಪವನೋದ್ಧೂತಾಃ ಕಾರ್ಪಾಸಾಃ ಪಿಚವೋ ಯಥಾ .. 10.18..

ಯದಿ ನಾಥ ಗುಣೇಷ್ವಾತ್ಮಾಭಿಮಾನೋ ನ ಭವೇತ್ತತಃ .
ಕೇನ ಹೀಯೇತ ಜಗತಸ್ತ್ವದೇಕಾತ್ಮತಯಾ ಪ್ರಥಾ .. 10.19..

ವಂದ್ಯಾಸ್ತೇಽಪಿ ಮಹೀಯಾಂಸಃ ಪ್ರಲಯೋಪಗತಾ ಅಪಿ .

ತ್ವತ್ಕೋಪಪಾವಕಸ್ಪರ್ಶಪೂತಾ ಯೇ ಪರಮೇಶ್ವರ .. 10.20..

ಮಹಾಪ್ರಕಾಶವಪುಷಿ ವಿಸ್ಪಷ್ಟೇ ಭವತಿ ಸ್ಥಿತೇ .
ಸರ್ವತೋಽಪೀಶ ತತ್ಕಸ್ಮಾತ್ತಮಸಿ ಪ್ರಸರಾಮ್ಯಹಂ .. 10.21..

ಅವಿಭಾಗೋ ಭವಾನೇವ ಸ್ವರೂಪಮಮೃತಂ ಮಮ .

ತಥಾಪಿ ಮರ್ತ್ಯಧರ್ಮಾಣಾಮಹಮೇವೈಕಮಾಸ್ಪದಂ .. 10.22..

ಮಹೇಶ್ವರೇತಿ ಯಸ್ಯಾಸ್ತಿ ನಾಮಕಂ ವಾಗ್ವಿಭೂಷಣಂ .

ಪ್ರಣಾಮಾಂಕಶ್ಚ ಶಿರಸಿ ಸ ಏವೈಕಃ ಪ್ರಭಾವಿತಃ .. 10.23..
ಸದಸಚ್ಚ ಭವಾನೇವಯೇನ ತೇನಾಪ್ರಯಾಸತಃ .
ಸ್ವರಸೇನೈವ ಭಗವಂಸ್ತಥಾ ಸಿದ್ಧಿಃ ಕಥಂ ನ ಮೇ .. 10.24..
ಶಿವದಾಸಃ ಶಿವೈಕಾತ್ಮಾ ಕಿಂ ಯನ್ನಾಸಾದಯೇತ್ಸುಖಂ .

ತರ್ಪ್ಯೋಽಸ್ಮಿ ದೇವಮುಖ್ಯಾನಾಮಪಿಯೇನಾಮೃತಾಸವೈಃ .. 10.25..
ಹೃನ್ನಾಭ್ಯೋರಂತರಾಲಸ್ಥಃ ಪ್ರಾಣಿನಾಂ ಪಿತ್ತವಿಗ್ರಹಃ .
ಗ್ರಸಸೇ ತ್ವಂ ಮಹಾವಹ್ನಿಃ ಸರ್ವಂ ಸ್ಥಾವರಜಂಗಮಂ .. 10.26..

ಔತ್ಸುಕ್ಯವಿಶ್ವಸಿತನಾಮೈಕಾದಶಂ ಸ್ತೋತ್ರಂ .

ಜಗದಿದಮಥವಾ ಸುಹೃದೋ ಬಂಧುಜನೋ ವಾ ನ ಭವತಿ ಮಮ ಕಿಮಪಿ .

ತ್ವಂ ಪುನರೇತತ್ಸರ್ವಂ ಯದಾ ತದಾ ಕೋಽಪರೋ ಮೇಽಸ್ತು .. 11.1..
ಸ್ವಾಮಿನ್ಮಹೇಶ್ವರಸ್ತ್ವಂ ಸಾಕ್ಷಾತ್ಸರ್ವಂ ಜಗತ್ತ್ವಮೇವೇತಿ .

ವಸ್ತ್ವೇವ ಸಿದ್ಧಿಮೇತ್ವಿತಿ ಯಾಚ್ಞಾ ತತ್ರಾಪಿ ಯಾಚ್ಞೈವ .. 11.2..

ತ್ರಿಭುವನಾಧಿಪತಿತ್ವಮಪೀಹಯತ್ತೃಣಮಿವ ಪ್ರತಿಭಾತಿ ಭವಜ್ಜುಷಃ .
ಕಿಮಿವ ತಸ್ಯ ಫಲಂ ಶುಭಕರ್ಮಣೋ ಭವತಿ ನಾಥ ಭವತ್ಸ್ಮರಣಾದೃತೇ .. 11.3..
ಯೇನ ನೈವ ಭವತೋಽಸ್ತಿ ವಿಭಿನ್ನಂ ಕಿಂಚನಾಪಿ ಜಗತಾಂ ಪ್ರಭವಶ್ಚ .
ತ್ವದ್ವಿಜೃಂಭಿತಮತೋಽದ್ಭುತಕರ್ಮಸ್ವಪ್ಯುದೇತಿ ನ ತವ ಸ್ತುತಿಬಂಧಃ .. 11.4..
ತ್ವನ್ಮಯೋಽಸ್ಮಿ ಭವದರ್ಚನನಿಷ್ಠಃ ಸರ್ವದಾಹಮಿತಿ ಚಾಪ್ಯವಿರಾಮಂ .

ಭಾವಯನ್ನಪಿ ವಿಭೋ ಸ್ವರಸೇನ ಸ್ವಪ್ನಗೋಽಪಿ ನ ತಥಾ ಕಿಮಿವ ಸ್ಯಾಂ .. 11.5..

ಯೇಮನಾಗಪಿ ಭವಚ್ಚರಣಾಬ್ಜೋದ್ಭೂತಸೌರಭಲವೇನ ವಿಮೃಷ್ಟಃ .
ತೇಷು ವಿಸ್ರಮಿವ ಭವತಿ ಸಮಸ್ತಂ ಭೋಗಜಾತಮಮರೈರಪಿ ಮೃಗ್ಯಂ .. 11.6..

ಹೃದಿ ತೇ ನ ತು ವಿದ್ಯತೇಽನ್ಯದನ್ಯದ್ವಚನೇ ಕರ್ಮಣಿ ಚಾನ್ಯದೇವ ಶಂಭೋ .
ಪರಮಾರ್ಥಸತೋಽಪ್ಯನುಗ್ರಹೋ ವಾ ಯದಿ ವಾ ನಿಗ್ರಹ ಏಕ ಏವ ಕಾರ್ಯಃ ..
11.7..

ಮೂಢೋಽಸ್ಮಿ ದುಃಖಕಲಿತೋಽಸ್ಮಿ ಜರಾದಿದೋಷಭೀತೋಽಸ್ಮಿ
ಶಕ್ತಿರಹಿತೋಽಸ್ಮಿ ತವಾಶ್ರಿತೋಽಸ್ಮಿ
ಶಂಭೋ ತಥಾ ಕಲಯ ಶೀಘ್ರಮುಪೈಮಿಯೇನ .

ಸರ್ವೋತ್ತಮಾಂ ಧುರಮಪೋಜ್ಝಿತದುಃಖಮಾರ್ಗಃ .. 11.8..
ತ್ವತ್ಕರ್ಣದೇಶಮ ಧಿಶಯ್ಯ ಮಹಾರ್ಘಭಾವಮಾಕ್ರಂದಿತಾನಿ ಮಮ ತುಚ್ಛತರಾಣಿ
ಯಾಂತಿ .

ವಂಶಾಂತರಾಲಪತಿತಾನಿ ಜಲೈಕದೇಶಖಂಡಾನಿ ಮೌಕ್ತಿಕಮಣಿತ್ವಮಿವೋದ್ವಹಂತಿ ..

11.9..

ಕಿಮಿವ ಚ ಲಭ್ಯತೇ ಬತ ನ ತೈರಪಿ ನಾಥ ಜನೈಃ
ಕ್ಷಣಮಪಿ ಕೈತವಾದಪಿ ಚಯೇ ತವ ನಾಮ್ನಿ ರತಾಃ
ಶಿಶಿರಮಯೂಖಶೇಖರ ತಥಾ ಕುರು ಯೇನ ಮಮ .

ಕ್ಷತಮರಣೋಽಣಿಮಾದಿಕಮುಪೈಮಿಯಥಾ ವಿಭವಂ .. 11.10..

ಶಂಭೋ ಶರ್ವ ಶಶಂಕಶೇಖರ ಶಿವ ತ್ರ್ಯಕ್ಷಾಕ್ಷಮಾಲಾಧರ
ಶ್ರೀಮನ್ನುಗ್ರಕಪಾಲಲಾಂಛನ ಲಸದ್ಭೀಮತ್ರಿಶೂಲಾಯುಧ
ಕಾರುಣ್ಯಾಂಬುನಿಧೇ ತ್ರಿಲೋಕರಚನಾಶೀಲೋಗ್ರಶಕ್ತ್ಯಾತ್ಮಕ ಶ್ರೀಕಂಠಾಶು .

ವಿನಾಶಯಾಶುಭಭರಾನಾಧತ್ಸ್ವಸಿದ್ಧಿಂ ಪರಾಂ .. 11.11..

ತತ್ಕಿಂ ನಾಥ ಭವೇನ್ನ ಯತ್ರ ಭಗವಾನ್ನಿರ್ಮಾತೃತಾಮಶ್ನುತೇ
ಭಾವಃ ಸ್ಯಾತ್ಕಿಮು ತಸ್ಯ ಚೇತನವತೋ ನಾಶಾಸ್ತಿ ಯಂ ಶಂಕರಃ
ಇತ್ಥಂ ತೇ ಪರಮೇಶ್ವರಾಕ್ಷತಮಹಾಶಕ್ತೇಃ ಸದಾ ಸಂಶ್ರಿತಃ .
ಸಂಸಾರೇಽತ್ರ ನಿರಂತರಾಧಿವಿಧುರಃ ಕ್ಲಿಶ್ಯಾಮ್ಯಹಂ ಕೇವಲಂ .. 11.12..

ಯದ್ಯಪ್ಯತ್ರ ವರಪ್ರದೋದ್ಧತತಮಾಃ ಪೀಡಾಜರಾಮೃತ್ಯವ
ಏತೇ ವಾ ಕ್ಷಣಮಾಸತಾಂ ಬಹುಮತಃ ಶಬ್ದಾದಿರೇವಾಸ್ಥಿರಃ
ತತ್ರಾಪಿ ಸ್ಪೃಹಯಾಮಿ ಸಂತತಸುಖಾಕಾಂಕ್ಷೀ ಚಿರಂ ಸ್ಥಾಸ್ನವೇ .
ಭೋಗಾಸ್ವಾದಯುತತ್ವದಂಘ್ರಿಕಮಲಧ್ಯಾನಾಗ್ರ್ಯ ಜೀವಾತವೇ .. 11.13..
ಹೇ ನಾಥ ಪ್ರಣತಾರ್ತಿನಾಶನಪಟೋ ಶ್ರೇಯೋನಿಧೇ ಧೂರ್ಜಟೇ
ದುಃಖೈಕಾಯತನಸ್ಯ ಜನ್ಮಮರಣತ್ರಸ್ತಸ್ಯ ಮೇ ಸಾಂಪ್ರತಂ
ತಚ್ಚೇಷ್ಟಸ್ವ ಯಥಾ ಮನೋಜ್ಞವಿಷಯಾಸ್ವಾದಪ್ರದಾ ಉತ್ತಮಾ .

ಜೀವನ್ನೇವ ಸಮಶ್ನುವೇಽಹಮಚಲಾಃ ಸಿದ್ಧೀಸ್ತ್ವದರ್ಚಾಪರಃ .. 11.14..
ನಮೋಮೋಹಮಹಾಧ್ವಾಂತಧ್ವಂಸನಾನನ್ಯಕರ್ಮಣೇ .
ಸರ್ವಪ್ರಕಾಶಾತಿಶಯಪ್ರಕಾಶಾಯೇಂದುಲಕ್ಷ್ಮಣೇ .. 11.15..

ರಹಸ್ಯನಿರ್ದೇಶನಾಮ ದ್ವಾದಶಂ ಸ್ತೋತ್ರಂ .

ಸಹಕಾರಿ ನ ಕಿಂಚಿದಿಷ್ಯತೇ ಭವತೋ ನ ಪ್ರತಿಬಂಧಕಂ ದೃಷಿ .

ಭವತೈವ ಹಿ ಸರ್ವಮಾಪ್ಲುತಂ ಕಥಮದ್ಯಾಪಿ ತಥಾಪಿ ನೇಕ್ಷಸೇ .. 12.1..
ಅಪಿ ಭಾವಗಣಾದಪೀಂದ್ರಿಯಪ್ರಚಯಾದಪ್ಯವಬೋಧಮಧ್ಯತಃ .
ಪ್ರಭವಂತಮಪಿ ಸ್ವತಃ ಸದಾ ಪರಿಪಶ್ಯೇಯಮಪೋಢವಿಶ್ವಕಂ .. 12.2..

ಕಥಂ ತೇ ಜಾಯೇರನ್ ಕಥಮಪಿ ಚ ತೇ ದರ್ಶನಪಥಂ
ವ್ರಜೇಯುಃ ಕೇನಾಪಿ ಪ್ರಕೃತಿಮಹತಾಂಕೇನ ಖಚಿತಃ
ತಥೋತ್ಥಾಯೋತ್ಥಾಯ ಸ್ಥಲಜಲತೃಣಾದೇರಖಿಲತಃ .
ಪದಾರ್ಥದ್ಯಾನ್ಸೃಷ್ಟಿಸ್ರವದಮೃತಪೂರೈರ್(?)ವಿಕಿರಸಿ .. 12.3..

ಸಾಕ್ಷತ್ಕೃತ ಭವದ್ರೂಪಪ್ರಸೃತಾಮೃತತರ್ಪಿತಾಃ .
ಉನ್ಮೂಲಿತತೃಷೋ ಮತ್ತಾ ವಿಚರಂತಿಯಥಾರುಚಿ .. 12.4..

ನ ತದಾ ನ ಸದಾ ನ ಚೈಕದೇತ್ಯಪಿ ಸಾ ಯತ್ರ ನ ಕಾಲಧೀರ್ಭವೇತ್ .

ತದಿದಂ ಭವದೀಯದರ್ಶನಂ ನ ಚ ನಿತ್ಯಂ ನ ಚ ಕಥ್ಯತೇಽನ್ಯಥಾ .. 12.5..

ತ್ವದ್ವಿಲೋಕನಸಮುತ್ಕಚೇತಸೋಯೋಗಸಿದ್ಧಿರಿಯತೀ ಸದಾಸ್ತು ಮೇ .
ಯದ್ವಿಶೇಯಮಭಿಸಂಧಿಮಾತ್ರತಸ್ತ್ವತ್ಸುಧಾಸದನಮರ್ಚನಾಯ ತೇ .. 12.6..

ನಿರ್ವಿಕಲ್ಪಭವದೀಯದರ್ಶನಪ್ರಪ್ತಿಫುಲ್ಲಮನಸಾಂ ಮಹಾತ್ಮನಾಂ .

ಉಲ್ಲಸಂತಿ ವಿಮಲಾನಿ ಹೇಲಯಾ ಚೇಷ್ಟಿತಾನಿ ಚ ವಚಾಂಸಿ ಚ ಸ್ಫುಟಂ .. 12.7..

ಭವನ್ಭವದೀಯಪಾದಯೋರ್ನಿವಸನ್ನಂತರ ಏವ ನಿರ್ಭಯಃ .
ಭವಭೂಮಿಷು ತಾಸು ತಾಸ್ವಹಂ ಪ್ರಭುಮರ್ಚೇಯಮನರ್ಗಲಕ್ರಿಯಃ .. 12.8..
ಭವದಂಘ್ರಿಸರೋರುಹೋದರೇ ಪರಿಲೀನೋ ಗಲಿತಪರೈಷಣಃ .
ಅತಿಮಾತ್ರಮಧೂಪಯೋಗತಃ ಪರಿತೃಪ್ತೋ ವಿಚರೇಯಮಿಚ್ಛಯಾ .. 12.9..

ಯಸ್ಯ ದಂಭಾದಿವ ಭವತ್ಪೂಜಾಸಂಕಲ್ಪ ಉತ್ಥಿತಃ .
ತಸ್ಯಾಪ್ಯವಶ್ಯಮುದಿತಂ ಸನ್ನಿಧಾನಂ ತವೋಚಿತಂ .. 12.10..

ಭಗವನ್ನಿತರಾನಪೇಕ್ಷಿಣಾ ನಿತರಾಮೇಕರಸೇನ ಚೇತಸಾ .

ಸುಲಭಂ ಸಕಲೋಪಶಾಯಿನಂ ಪ್ರಭುಮಾತೃಪ್ತಿ ಪಿಬೇಯಮಸ್ಮಿ ಕಿಂ .. 12.11..

ತ್ವಯಾ ನಿರಾಕೃತಂ ಸರ್ವಂ ಹೇಯಮೇತತ್ತದೇವ ತು .
ತ್ವನ್ಮಯಂ ಸಮುಪಾದೇಯಮಿತ್ಯಯಂ ಸಾರಸಂಗ್ರಹಃ .. 12.12..
ಭವತೋಽನ್ತರಚಾರಿ ಭಾವಜಾತಂ ಪ್ರಭುವನ್ಮುಖ್ಯತಯೈವ ಪೂಜಿತಂ ತತ್ .

ಭವತೋ ಬಹಿರಪ್ಯಭಾವಮಾತ್ರಾ ಕಥಮೀಶಾನ್ ಭವೇತ್ಸಮರ್ಚ್ಯತೇ ವಾ .. 12.13..

ನಿಃಶಬ್ದಂ ನಿರ್ವಿಕಲ್ಪಂ ಚ ನಿರ್ವ್ಯಾಕ್ಷೇಪಮಥಾನಿಶಂ .

ಕ್ಷೋಭೇಽಪ್ಯಧ್ಯಕ್ಷಮೀ ಕ್ಷೇಯಂ ತ್ರ್ಯಕ್ಷ ತ್ವಾಮೇವ ಸರ್ವತಃ .. 12.14..
ಪ್ರಕಟಯ ನಿಜಧಾಮ ದೇವಯಸ್ಮಿಂಸ್ತ್ವಮಸಿ ಸದಾ ಪರಮೇಶ್ವರೀಸಮೇತಃ .
ಪ್ರಭುಚರಣರಜಃಸಮಾನಕಕ್ಷ್ಯಾಃ ಕಿಮವಿಶ್ವಾಸಪದಂ ಭಾಂತಿ ಭೃತ್ಯಾಃ .. 12.15..
ದರ್ಶನಪಥಮುಪಯಾತೋಽಪ್ಯಪಸರಸಿ ಕುತೋ ಮಮೇಶ ಭೃತ್ಯಸ್ಯ .
ಕ್ಷಣಮಾತ್ರಕಮಿಹ ನ ಭವಸಿ ಕಸ್ಯ ನ ಜಂತೋರ್ದೃಶೋರ್ವಿಷಯಃ .. 12.16..
ಐಕ್ಯಸಂವಿದಮೃತಾಚ್ಛಧಾರಯಾ ಸಂತತಪ್ರಸೃತಯಾ ಕದಾ ವಿಭೋ .
ಪ್ಲಾವನಾತ್ಪರಮಭೇದಮಾನಯಂಸ್ತ್ವಾಂ ನಿಜಂ ಚ ವಪುರಾಪ್ನುಯಾಂ ಮುದಂ ..

12.17..

ಅಹಮಿತ್ಯಮುತೋಽವರುದ್ಧಲೋಕಾದ್ಭವದೀಯಾತ್ಪ್ರತಿಪತ್ತಿಸಾರತೋ ಮೇ .
ಅಣುಮಾತ್ರಕಮೇವ ವಿಶ್ವನಿಷ್ಠಂ ಘಟತಾಂ ಯೇನ ಭವೇಯಮರ್ಚಿತಾ ತೇ ..

12.18..

ಅಪರಿಮಿತರೂಪಮಹಂ ತಂ ತಂ ಭಾವಂ ಪ್ರತಿಕ್ಷಣಂ ಪಶ್ಯನ್ .

ತ್ವಾಮೇವ ವಿಶ್ವರೂಪಂ ನಿಜನಾಥಂ ಸಾಧು ಪಶ್ಯೇಯಂ .. 12.19..

ಭವದಂಗಗತಂ ತಮೇವ ಕಸ್ಮಾನ್ನ ಮನಃ ಪರ್ಯಟತೀಷ್ಟಮರ್ಥಮರ್ಥಂ .

ಪ್ರಕೃತಿಕ್ಷತಿರಸ್ತಿ ನೋ ತಥಾಸ್ಯ ಮಮ ಚೇಚ್ಛಾ ಪರಿಪೂರ್ಯತೇ ಪರೈವ .. 12.20..

ಶತಶಃ ಕಿಲ ತೇ ತವಾನುಭಾವಾದ್ಭಗವನ್ ಕೇಽಪ್ಯಮುನೈವ ಚಕ್ಷುಷಾ ಯೇ .
ಅಪಿ ಹಾಲಿಕಚೇಷ್ಟಯಾ ಚರಂತಃ ಪರಿಪಶ್ಯಂತಿ ಭವದ್ವಪುಃ ಸದಾಗ್ರೇ .. 12.21..

ನ ಸಾ ಮತಿರುದೇತಿ ಯಾ ನ ಭವತಿ ತ್ವದಿಚ್ಛಾಮಯೀ ಸದಾ
ಶುಭಮಥೇತರದ್ಭಗವತೈವಮಾಚರ್ಯತೇ ಅತೋಽಸ್ಮಿ ಭವದಾತ್ಮಕೋ ಭುವಿ
ಯಥಾ .

ತಥಾ ಸಂಚರನ್ ಸ್ಥಿ ತೋಽನಿಶಮಬಾಧಿತತ್ವದಮಲಂಘ್ರಿಪೂಜೋತ್ಸವಃ .. 12.22..
ಭವದೀಯಗಭೀರಭಾಷಿತೇಷು ಪ್ರತಿಭಾ ಸಮ್ಯಗುದೇತು ಮೇ ಪುರೋಽತಃ .
ತದನುಷ್ಠಿತಶಕ್ತಿರಪ್ಯತಸ್ತದ್ಭವದರ್ಚಾವ್ಯಸನಂ ಚ ನಿರ್ವಿರಾಮಂ .. 12.23..

ವ್ಯವಹಾರಪದೇಽಪಿ ಸರ್ವದಾ ಪ್ರತಿಭಾತ್ವರ್ಥಕಲಾಪ ಏಷಮಾಂ .

ಭವತೋಽವಯವೋಯಥಾ ನ ತು ಸ್ವತ ಏವಾದರಣೀಯತಾಂ ಗತಃ .. 12.24..
ಮನಸಿ ಸ್ವರಸೇನಯತ್ರ ತತ್ರ ಪ್ರಚರತ್ಯಪ್ಯಹಮಸ್ಯ ಗೋಚರೇಷು .
ಪ್ರಸೃತೋಽಪ್ಯವಿಲೋಲ ಏವ ಯುಷ್ಮತ್ಪರಿಚರ್ಯಾಚತುರಃ ಸದಾ ಭವೇಯಂ ..

12.25..

ಭಗವನ್ ಭವದಿಚ್ಛಯೈವ ದಾಸಸ್ತವ ಜಾತೋಽಸ್ಮಿ ಪರಸ್ಯ ನಾತ್ರ ಶಕ್ತಿಃ .
ಕಥಮೇಷ ತಥಾಪಿ ವಕ್ತ್ರಬಿಂಬಂ ತವ ಪಶ್ಯಾಮಿ ನ ಜಾತು ಚಿತ್ರಮೇತತ್ .. 12.26..

ಸಮುತ್ಸುಕಾಸ್ತ್ವಾಂ ಪ್ರತಿ ಯೇ ಭವಂತಂ ಪ್ರತ್ಯರ್ಥರೂಪಾದವಲೋಕಯಂತಿ .

ತೇಷಾಮಹೋ ಕಿಂ ತದುಪಸ್ಥಿತಂ ಸ್ಯಾತ್ಕಿಂ ಸಾಧನಂ ವಾ ಫಲಿತಂ ಭವೇತ್ತತ್ ..

12.27..

ಭಾವಾ ಭಾವತಯಾ ಸಂತು ಭವದ್ಭಾವೇನ ಮೇ ಭವ .

ತಥಾ ನ ಕಿಂಚಿದಪ್ಯಸ್ತು ನ ಕಿಂಚಿದ್ಭವತೋಽನ್ಯಥಾ .. 12.28..

ಯನ್ನ ಕಿಂಚಿದಪಿ ತನ್ನ ಕಿಂಚಿದಪ್ಯಸ್ತು ಕಿಂಚಿದಪಿ ಕಿಂಚಿದೇವ ಮೇ .
ಸರ್ವಥಾ ಭವತು ತಾವತಾ ಭವಾನ್ ಸರ್ವತೋ ಭವತಿ ಲಬ್ಧಪೂಜಿತಃ .. 12.29..

ಸಂಗ್ರಹಸ್ತೋತ್ರನಾಮ ತ್ರಯೋದಶಂ ಸ್ತೋತ್ರಂ .

ಸಂಗ್ರಹೇನ ಸುಖದುಃಖಲಕ್ಷಣಂ ಮಾಂ ಪ್ರತಿ ಸ್ಥಿತಮಿದಂ ಶೃಣು ಪ್ರಭೋ .
ಸೌಖ್ಯಮೇಷ ಭವತಾ ಸಮಾಗಮಃ ಸ್ವಾಮಿನಾ ವಿರಹ ಏವ ದುಃಖಿತಾ .. 13.1..

ಅಂತರಪ್ಯತಿತರಾಮಣೀಯಸೀಯಾ ತ್ವದಪ್ರಥನಕಾಲಿಕಾಸ್ತಿ ಮೇ .
ತಾಮಪೀಶ ಪರಿಮೃಜ್ಯ ಸರ್ವತಃ ಸ್ವಂ ಸ್ವರೂಪಮಮಲಂ ಪ್ರಕಾಶಯ .. 13.2..

ತಾವಕೇ ವಪುಷಿ ವಿಶ್ವನಿರ್ಭರೇ ಚಿತ್ಸುಧಾರಸಮಯೇ ನಿರತ್ಯಯೇ .
ತಿಷ್ಠತಃ ಸತತಮರ್ಚತಃ ಪ್ರಭುಂ ಜೀವಿತಂ ಮೃತಮಥಾನ್ಯದಸ್ತು ಮೇ .. 13.3..
ಈಶ್ವರೋಽಹಮಹಮೇವ ರೂಪವಾನ್ಪಂಡಿತೋಽಸ್ಮಿ ಸುಭಗೋಽಸ್ಮಿ ಕೋಽಪರಃ
.

ಮತ್ಸಮೋಽಸ್ತಿ ಜಗತೀತಿ ಶೋಭತೇ ಮಾನಿತಾ ತ್ವದನುರಾಗಿಣಃ ಪರಂ .. 13.4..

ದೇವದೇವ ಭವದದ್ವಯಾಮೃತಾಖ್ಯಾತಿಸಂಹರಣಲಬ್ಧಜನ್ಮನಾ .

ತದ್ಯಥಾಸ್ಥಿತಪದಾರ್ಥಸಂವಿದಾ ಮಾಂ ಕುರುಷ್ವ ಚರಣಾರ್ಚನೋಚಿತಂ .. 13.5..

ಧ್ಯಾಯತೇ ತದನು ದೃಶ್ಯತೇ ತತಃ ಸ್ಪೃಶ್ಯತೇ ಚ ಪರಮೇಶ್ವರಃ ಸ್ವಯಂ .

ಯತ್ರ ಪೂಜನಮಹೋತ್ಸವಃ ಸ ಮೇ ಸರ್ವದಾಸ್ತು ಭವತೋಽನುಭಾವತಃ .. 13.6..
ಯದ್ಯಥಾಸ್ಥಿತಪದಾರ್ಥದರ್ಶನಂಯುಷ್ಮದರ್ಚನಮಹೋತ್ಸವಶ್ಚ ಯಃ .
ಯುಗ್ಮಮೇತದಿತರೇತರಾಶ್ರಯಂ ಭಕ್ತಿಶಾಲಿಷು ಸದಾ ವಿಜೃಂಭತೇ .. 13.7..
ತತ್ತದಿಂದ್ರಿಯಮುಖೇನ ಸಂತತಂಯುಷ್ಮದರ್ಚನರಸಾಯನಾಸವಂ .

ಸರ್ವಭಾವಚಷಕೇಷು ಪೂರಿತೇಷ್ವಾಪಿಬನ್ನಪಿ ಭವೇಯಮುನ್ಮದಃ .. 13.8..
ಅನ್ಯವೇದ್ಯಮಣುಮಾತ್ರಮಸ್ತಿ ನ ಸ್ವಪ್ರಕಾಶಮಖಿಲಂ ವಿಜೃಂಭತೇ .
ಯತ್ರ ನಾಥ ಭವತಃ ಪುರೇ ಸ್ಥಿತಂ ತತ್ರ ಮೇ ಕುರು ಸದಾ ತವಾರ್ಚಿತುಃ .. 13.9..
ದಾಸಧಾಮ್ನಿ ವಿನಿಯೋಜಿತೋಽಪ್ಯಹಂ ಸ್ವೇಚ್ಛಯೈವ ಪರಮೇಶ್ವರ ತ್ವಯಾ .

ದರ್ಶನೇನ ನ ಕಿಮಸ್ಮಿ ಪಾತ್ರಿತಃ ಪಾದಸಂವಹನಕರ್ಮಣಾಪಿ ವಾ .. 13.10..

ಶಕ್ತಿಪಾತಸಮಯೇ ವಿಚಾರಣಂ ಪ್ರಾಪ್ತಮೀಶ ನ ಕರೋಷಿ ಕರ್ಹಿಚಿತ್ .

ಅದ್ಯ ಮಾಂ ಪ್ರತಿ ಕಿಮಾಗತಂಯತಃ ಸ್ವಪ್ರಕಾಶನವಿಧೌ ವಿಲಂಬಸೇ .. 13.11..
ತತ್ರ ತತ್ರ ವಿಷಯೇ ಬಹಿರ್ವಿಭಾತ್ಯಂತರೇ ಚ ಪರಮೇಶ್ವರೀಯುತಂ .

ತ್ವಾಂ ಜಗತ್ತ್ರಿತಯನಿರ್ಭರಂ ಸದಾ ಲೋಕಯೇಯ ನಿಜಪಾಣಿಪೂಜಿತಂ .. 13.12..

ಸ್ವಾಮಿಸೌಧಮಭಿಸಂಧಿಮಾತ್ರತೋ ನಿರ್ವಿಬಂಧಮಧಿರುಹ್ಯ ಸರ್ವದಾ .

ಸ್ಯಾಂ ಪ್ರಸಾದ ಪರಮಾಮೃತಾಸವಾಪಾನಕೇಲಿಪರಿಲಬ್ಧನಿರ್ವೃತಿಃ .. 13.13..
ಯತ್ಸಮಸ್ತಸುಭಗಾರ್ಥವಸ್ತುಷು ಸ್ಪರ್ಶಮಾತ್ರವಿಧಿನಾ ಚಮತ್ಕೃತಿಂ .

ತಾಂ ಸಮರ್ಪಯತಿ ತೇನ ತೇ ವಪುಃ ಪೂಜಯಂತ್ಯಚಲಭಕ್ತಿಶಾಲಿನಃ .. 13.14..
ಸ್ಫಾರಯಸ್ಯಖಿಲಮಾತ್ಮನಾ ಸ್ಫುರನ್ ವಿಶ್ವಮಾಮೃಶಸಿ ರೂಪಮಾಮೃಶನ್ .

ಯತ್ಸ್ವಯಂ ನಿಜರಸೇನ ಘುರ್ಣಸೇ ತತ್ಸಮುಲ್ಲಸತಿ ಭಾವಮಂಡಲಂ .. 13.15..

ಯೋಽವಿಕಲ್ಪಮಿದಮರ್ಥಮಂಡಲಂ ಪಶ್ಯತೀಶ ನಿಖಿಲಂ ಭವದ್ವಪುಃ .
ಸ್ವಾತ್ಮಪಕ್ಷಪರಿಪೂರಿತೇ ಜಗತ್ಯಸ್ಯ ನಿತ್ಯಸುಖಿನಃ ಕುತೋ ಭಯಂ .. 13.16..

ಕಂಠಕೋಣವಿನಿವಿಷ್ಟಮೀಶ ತೇ ಕಾಲಕೂಟಮಪಿಮೇ ಮಹಾಮೃತಂ .

ಅಪ್ಯುಪಾತ್ತಮಮೃತಂ ಭವದ್ವಪುರ್ಭೇದವೃತ್ತಿ ಯದಿ ರೋಚತೇ ನ ಮೇ .. 13.17..
ತ್ವತ್ಪ್ರಲಾಪಮಯರಕ್ತಗೀತಿಕಾನಿ ತ್ಯ ಯುಕ್ತವದನೋಪಶೋಭಿತಃ .
ಸ್ಯಾಮಥಾಪಿ ಭವದರ್ಚನಕ್ರಿಯಾಪ್ರೇಯಸೀಪರಿಗತಾಶಯಃ ಸದಾ .. 13.18..

ಈಹಿತಂ ನ ಬತ ಪಾರಮೇಶ್ವರಂ ಶಕ್ಯತೇ ಗಣಯಿತುಂ ತಥಾ ಚ ಮೇ .
ದತ್ತಮಪ್ಯಮೃತನಿರ್ಭರಂ ವಪುಃ ಸ್ವಂ ನ ಪಾತುಮನುಮನ್ಯತೇ ತಥಾ .. 13.19..

ತ್ವಾಮಗಾಧಮವಿಕಲ್ಪಮದ್ವಯಂ ಸ್ವಂ ಸ್ವರೂಪಮಖಿಲಾರ್ಥಘಸ್ಮರಂ .

ಆವಿಶನ್ನಹಮುಮೇಶ ಸರ್ವದಾ ಪೂಜಯೇಯಮಭಿಸಂಸ್ತುವೀಯ ಚ .. 13.20..

ಜಯಸ್ತೋತ್ರನಾಮ ಚತುರ್ದಶಂ ಸ್ತೋತ್ರಂ .

ಜಯಲಕ್ಷ್ಮೀನಿಧಾನಸ್ಯ ನಿಜಸ್ಯ ಸ್ವಾಮಿನಃ ಪುರಃ .
ಜಯೋದ್ಘೋಷಣಪೀಯೂಷರಸಮಾಸ್ವಾದಯೇ ಕ್ಷಣಂ .. 14.1..

ಜಯೈಕರುದ್ರೈಕಶಿವ ಮಹಾದೇವ ಮಹೇಶ್ವರ .

ಪಾರ್ವತೀಪ್ರಣಯಿಞ್ಶರ್ವ ಸರ್ವಗೀರ್ವಾಣಪೂರ್ವಜ .. 14.2..

ಜಯ ತ್ರೈಲೋಕ್ಯನಾಥೈಕಲಾಂಛನಾಲಿಕಲೋಚನ .

ಜಯ ಪೀತರ್ತಲೋಕಾರ್ತಿಕಾಲಕೂಟಾಂಕಕಂಧರ .. 14.3..

ಜಯಮೂರ್ತತ್ರಿಶಕ್ತ್ಯಾತ್ಮಿಶತಶೂಲೋಲ್ಲಸತ್ಕರ .

ಜಯೇಚ್ಛಾಮಾತ್ರಸಿದ್ದಾರ್ಥಪೂಜಾರ್ಹಚರಣಾಂಬುಜ .. 14.4..

ಜಯ ಶೋಭಶತಸ್ಯಂದಿಲೋಕೋತ್ತರವಪುರ್ಧರ .

ಜಯೈಕಜಟಿಕಾಕ್ಷೀಣಗಂಗಾಕೃತ್ಯಾತ್ತಭಸ್ಮಕ .. 14.5..

ಜಯ ಕ್ಷೀರೋದಪರ್ಯಸ್ತಜ್ಯೋತ್ಸ್ನಾಚ್ಛಾಯಾನುಲೇಪನ .

ಜಯೇಶ್ವರಾಂಗಸಂಗೋತ್ಥರತ್ನಕಾಂತಾಹಿಮಂಡನ .. 14.6..

ಜಯಾಕ್ಷಯೈಕಶೀತಾಂಶುಕಲಾಸದೃಶಸಂಶ್ರಯ .

ಜಯ ಗಂಗಾಸದಾರ್ಬ್ಧವಿಶ್ವೈಶ್ವರ್ಯಾಭಿಷೇಚನ .. 14.7..

ಜಯಾಧರಾಂಗಸಂಸ್ಪರ್ಶಪಾವನೀಕೃತಗೋಕುಲ .

ಜಯ ಭಕ್ತಿಮದಾಬದ್ಧಗೋಷ್ಠೀನಿಯತಸನ್ನಿಧೇ .. 14.8..
ಜಯ ಸ್ವೇಚ್ಛಾತಪೋದೇಶವಿಪ್ರಲಂಭಿತಬಾಲಿಶ .

ಜಯ ಗೌರೀಪರಿಷ್ವಂಗಯೋಗ್ಯಸೌಭಾಗ್ಯಭಾಜನ .. 14.9..

ಜಯ ಭಕ್ತಿರಸಾರ್ದ್ರಾರ್ದ್ರಭಾವೋಪಾಯನಲಂಪಟ .

ಜಯ ಭಕ್ತಿಮದೋದ್ದಾಮಭಕ್ತವಾಙ್ನೃತ್ತತೋಷಿತ .. 14.10..

ಜಯ ಬ್ರಹ್ಮಾದಿದೇವೇಶಪ್ರಭಾವಪ್ರಭವವ್ಯಯ .

ಜಯಲೋಕೇಶ್ವರಶ್ರೇಣಿಶಿರೋವಿಧೃತಶಾಸನ .. 14.11..

ಜಯಸರ್ವಜಗನ್ನ್ಯಸ್ತಸ್ವಮುದ್ರಾವ್ಯಕ್ತವೈಭವ .

ಜಯಾತ್ಮದಾನಪರ್ಯಂತವಿಶ್ವೇಶ್ವರಮಹೇಶ್ವರ .. 14.12..

ಜಯ ತ್ರೈಲೋಕ್ಯಸರ್ಗೇಚ್ಛಾವಸರಾಸದ್ವಿತೀಯಕ .

ಜಯೈಶ್ವರ್ಯಭರೋದ್ವಾಹದೇವೀಮಾತ್ರಸಹಾಯಕ .. 14.13..

ಜಯಾಕ್ರಮಸಮಾಕ್ರಾಂತಸಮಸ್ತಭುವನತ್ರಯ .

ಜಯಾವಿಗೀತಮಾಬಾಲಗೀಯಮಾನೇಶ್ವರಧ್ವನೇ .. 14.14..
ಜಯಾನುಕಂಪಾದಿಗುಣಾನಪೇಕ್ಷಸಹಜೋನ್ನತೇ .

ಜಯ ಭೀಷ್ಮಮಹಾಮೃತ್ಯುಘಟನಾಪೂರ್ವಭೈರವ .. 14.15..

ಜಯ ವಿಶ್ವಕ್ಷಯೋಚ್ಚಂಡಕ್ರಿಯಾನಿಷ್ಪರಿಪಂಥಿಕ .

ಜಯ ಶ್ರೇಯಃಶತಗುಣಾನುಗನಾಮಾನುಕೀರ್ತನ .. 14.16..

ಜಯ ಹೇಲಾವಿತೀರ್ನೈತದಮೃತಾಕರಸಾಗರ .

ಜಯ ವಿಶ್ವಕ್ಷಯಕ್ಷೇಪಿಕ್ಷಣಕೋಪಾಶುಶುಕ್ಷಣೇ .. 14.17..
ಜಯಮೋಹಾಂಧಕಾರಾಂಧಜೀವಲೋಕೈಕದೀಪಕ .

ಜಯ ಪ್ರಸುಪ್ತಜಗತೀಜಾಗರೂಕಾಧಿಪೂರುಷ .. 14.18..

ಜಯ ದೇಹಾದ್ರಿಕುಂಜಾಂತರ್ನಿಕೂಜಂಜೀವಜೀವಕ .

ಜಯ ಸನ್ಮಾನಸವ್ಯೋಮವಿಲಾಸಿವರಸಾರಸ .. 14.19..

ಜಯ ಜಾಂಬೂನದೋದಗ್ರಧಾತೂದ್ಭವಗಿರೀಶ್ವರ .

ಜಯ ಪಾಪಿಷು ನಿಂದೋಲ್ಕಾಪಾತನೋತ್ಪಾತಚಂದ್ರಮಃ .. 14.20..
ಜಯ ಕಷ್ಟತಪಃಕ್ಲಿಷ್ಟಮುನಿದೇವದುರಾಸದ .

ಜಯ ಸರ್ವದಶಾರೂಢಭಕ್ತಿಮಲ್ಲೋಕಲೋಕಿತ .. 14.21..

ಜಯ ಸ್ವಸಂಪತ್ಪ್ರಸರಪತ್ರೀಕೃತನಿಜಾಶ್ರಿತ .

ಜಯ ಪ್ರಪನ್ನಜನತಾಲಾಲನೈಕಪ್ರಯೋಜನ .. 14.22..

ಜಯ ಸರ್ಗಸ್ಥಿತಿಧ್ವಂಸಕಾರಣೈಕಾವದಾನಕ .

ಜಯ ಭಕ್ತಿಮದಾಲೋಲಲೀಲೋತ್ಪಲಮಗೋತ್ಸವ .. 14.23..

ಜಯ ಜಯಭಾಜನ ಜಯ ಜಿತಜನ್ಮಜರಾಮರಣ ಜಯ ಜಗಜ್ಜ್ಯೇಷ್ಠ
ಜಯ ಜಯ ಜಯ ಜಯಜಯಜಯಜಯಜಯಜಯ .

ಜಯ ಜಯ ಜಯ ಜಯ ತ್ರ್ಯಕ್ಷ .. 14.24..

ಭಕ್ತಿಸ್ತೋತ್ರನಾಮ ಪಂಚದಶಂ ಸ್ತೋತ್ರಂ .

ತ್ರಿಮಲಕ್ಷಾಲಿನೋ ಗ್ರಂಥಾಃ ಸಂತಿ ತತ್ಪಾರಗಾಸ್ತಥಾ .

ಯೋಗಿನಃ ಪಂಡಿತಾಃ ಸ್ವಸ್ಥಾಸ್ತ್ವದ್ಭಕ್ತಾ ಏವ ತತ್ತ್ವತಃ .. 15.1..
ಮಾಯೀಯಕಾಲನಿಯತಿರಾಗಾದ್ಯಾಹಾರತರ್ಪಿತಾಃ .
ಚರಂತಿ ಸುಖಿನೋ ನಾಥ ಭಕ್ತಿಮಂತೋ ಜಗತ್ತಟೇ .. 15.2..
ರುದಂತೋ ವಾ ಹಸಂತೋ ವಾ ತ್ವಾಮುಚ್ಚೈಃ ಪ್ರಲಪಂತ್ಯಮೀ .
ಭಕ್ತಾಃ ಸ್ತುತಿಪದೋಚ್ಚಾರೋಪಚಾರಾಃ ಪೃಥಗೇವ ತೇ .. 15.3..
ನ ವಿರಕ್ತೋ ನ ಚಾಪೀಶೋಮೋಕ್ಷಾಕಾಂಕ್ಷೀ ತ್ವದರ್ಚಕಃ .
ಭವೇಯಮಪಿ ತೂದ್ರಿಕ್ತಭಕ್ತ್ಯಾಸವರಸೋನ್ಮದಃ .. 15.4..
ಬಾಹ್ಯಂ ಹೃದಯ ಏವಾಂತರಭಿಹೃತ್ಯೈವಯೋಽರ್ಚತಿ .

ತ್ವಾಮೀಶ ಭಕ್ತಿಪೀಯೂಷರಸಪೂರೈರ್ನಮಾಮಿ ತಂ .. 15.5..

ಧರ್ಮಾಧರ್ಮಾತ್ಮನೋರಂತಃ ಕ್ರಿಯಯೋರ್ಜ್ಞಾನಯೋಸ್ತಥಾ .

ಸುಖದುಃಖಾತ್ಮನೋರ್ಭಕ್ತಾಃ ಕಿಮಪ್ಯಾಸ್ವಾದಯಂತ್ಯಹೋ .. 15.6..
ಚರಾಚರಪಿತಃ ಸ್ವಾಮಿನಪ್ಯಂಧಾ ಅಪಿ ಕುಷ್ಠಿನಃ .
ಶೋಭಂತೇ ಪರಮುದ್ದಾಮಭವದ್ಭಕ್ತಿವಿಭೂಷಣಾಃ .. 15.7..
ಶಿಲೋಂಛಪಿಚ್ಛಕಶಿಪುವಿಚ್ಛಾಯಾಂಗಾ ಅಪಿ ಪ್ರಭೋ .
ಭವದ್ಭಕ್ತಿಮಹೋಷ್ಮಣೋ ರಾಜರಾಜಮಪೀಶತೇ .. 15.8..
ಸುಧಾರ್ದ್ರಾಯಾಂ ಭವದ್ಭಕ್ತೌ ಲುಠತಾಪ್ಯಾರುರುಕ್ಷುಣಾ .

ಚೇತಸೈವ ವಿಭೋಽರ್ಚಂತಿ ಕೇಚಿತ್ತ್ವಾಮಭಿತಃ ಸ್ಥಿತಾಃ .. 15.9..
ರಕ್ಷಣೀಯಂ ವರ್ಧನೀಯಂ ಬಹುಮಾನ್ಯಮಿದಂ ಪ್ರಭೋ .
ಸಂಸಾರದುರ್ಗತಿಹರಂ ಭವದ್ಭಕ್ತಿಮಹಾಧನಂ .. 15.10..

ನಾಥ ತೇ ಭಕ್ತಜನತಾ ಯದ್ಯಪಿ ತ್ವಯಿ ರಾಗಿಣೀ .
ತಥಾಪೀರ್ಷ್ಯಾಂ ವಿಹಾಯಾಸ್ಯಾಸ್ತುಷ್ಟಾಸ್ತು ಸ್ವಾಮಿನೀ ಸದಾ .. 15.11..

ಭವದ್ಭಾವಃ ಪುರೋ ಭಾವೀ ಪ್ರಾಪ್ತೇ ತ್ವದ್ಭಕ್ತಿಸಂಭವೇ .
ಲಬ್ಧೇ ದುಗ್ಧಮಹಾಕುಂಭೇ ಹತಾ ದಧನಿ ಗೃಧ್ನುತಾ .. 15.12..

ಕಿಮಿಯಂ ನ ಸಿದ್ಧಿರತುಲಾ ಕಿಂ ವಾ ಮುಖ್ಯಂ ನ ಸೌಖ್ಯಮಾಸ್ರವತಿ .

ಭಕ್ತಿರುಪಚೀಯಮಾನಾಯೇಯಂ ಶಂಭೋಃ ಸದಾತನೀ ಭವತಿ .. 15.13..

ಮನಸಿಮಲಿನೇ ಮದೀಯೇಮಗ್ನಾ ತ್ವದ್ಭಕ್ತಿಮಣಿಲತಾ ಕಷ್ಟಂ .

ನ ನಿಜಾನಪಿ ತನುತೇ ತಾನಪೌರುಷೇಯಾನ್ ಸ್ವಸಂಪದುಲ್ಲಾಸಾನ್ .. 15.14..

ಭಕ್ತಿರ್ಭಗವತಿ ಭವತಿ ತ್ರಿಲೋಕನಾಥೇ ನನೂತ್ತಮಾ ಸಿದ್ಧಿಃ .
ಕಿಂ ತ್ವಣಿಮಾದಿಕವಿರಹಾತ್ಸೈವ ನ ಪೂರ್ಣೇತಿ ಚಿಂತಾ ಮೇ .. 15.15..
ಬಾಹ್ಯತೋಽನ್ತರಪಿ ಚೋತ್ಕಟೋನ್ಮಿಷತ್ತ್ರ್ಯಂಬಕಸ್ತವಕಸೌರಭಾಃ ಶುಭಾಃ .
ವಾಸಯಂತ್ಯಪಿ ವಿರುದ್ಧವಾಸನಾನ್ ಯೋಗಿನೋ ನಿಕಟವಾಸಿನೋಽಖಿಲಾನ್ ..

15.16..

ಜ್ಯೋತಿರಸ್ತಿ ಕಥಯಾಪಿ ನ ಕಿಂ ಚಿದ್ವಿಶ್ವಮಪ್ಯತಿಸುಷುಪ್ತಮಶೇಷಂ .

ಯತ್ರ ನಾಥ ಶಿವರಾತ್ರಿಪದೇಽಸ್ಮಿನ್ನಿತ್ಯಮರ್ಚಯತಿ ಭಕ್ತಜನಸ್ತ್ವಾಂ .. 15.17..

ಸತ್ತ್ವಂ ಸತ್ಯಗುಣೇ ಶಿವೇ ಭಗವತಿ ಸ್ಫಾರೀಭವತ್ವರ್ಚನೇ
ಚೂಡಾಯಾಂ ವಿಲಸಂತು ಶಂಕರಪದಪ್ರೋದ್ಯದ್ರಜಃಸಙ್ಚಯಾಃ
ರಾಗಾದಿಸ್ಮೃತಿವಾಸನಾಮಪಿ ಸಮುಚ್ಛೇತ್ತುಂ ತಮೋ ಜೃಂಭತಾಂ .

ಶಂಭೋ ಮೇ ಭವತಾತ್ತ್ವದಾತ್ಮವಿಲಯೇ ತ್ರೈಗುಣ್ಯವರ್ಗೋಽಥವಾ .. 15.18..

ಸಂಸಾರಾಧ್ವಾ ಸುದೂರಃ ಖರತರವಿವಿಧವ್ಯಾಧಿದಗ್ಧಾಂಗಯಷ್ಟಿಃ

ಭೋಗಾ ನೈವೋಪಭುಕ್ತಾ ಯದಪಿ ಸುಖಮಭೂಜ್ಜಾತು ನನ್ನೋ ಚಿರಾಯ
ಇತ್ಥಂ ವ್ಯರ್ಥೋಽಸ್ಮಿ ಜಾತಃ ಶಶಿಧರಚರಣಾಕ್ರಾಂತಿಕಾಂತೋತ್ತಮಾಂಗ-
ಸ್ತ್ವದ್ಭಕ್ತಶ್ಚೇತಿ ತನ್ಮೇ ಕುರು ಸಪದಿ ಮಹಾಸಂಪದೋ ದೀರ್ಘದೀರ್ಘಾಃ .. 15.19..

ಪಾಶಾನುದ್ಭೇದನಾಮ ಷೋಡಶಂ ಸ್ತೋತ್ರಂ .

ನ ಕಿಂಚಿದೇವ ಲೋಕಾನಾಂ ಭವದಾವರಣಂ ಪ್ರತಿ ವರ್ಯತ್ಕಿಂ ಚಿದೇವ
ಭೂತಾನಾಂಏಂ ಚಿತ್ಣರೇಸ್ವರಪರೀಕ್ಸಾ .
ನ ಕಿಂಚಿದೇವ ಭಕ್ತಾನಾಂ ಭವದಾವರಣಂ ಪ್ರತಿ .. 16.1..

ಅಪ್ಯುಪಾಯಕ್ರಮಪ್ರಾಪ್ಯಃ ಸಂಕುಲೋಽಪಿ ವಿಶೇಷಣೈಃ .
ಭಕ್ತಿಭಾಜಾಂ ಭವಾನಾತ್ಮಾ ಸಕೃಚ್ಛುದ್ಧೋಽವಭಾಸತೇ .. 16.2..
ಜಯಂತೋಽಪಿ ಹಸಂತ್ಯೇತೇ ಜಿತಾ ಅಪಿ ಹಸಂತಿ ಚ .

ಭವದ್ಭಕ್ತಿಸುಧಾಪಾನಮತ್ತಾಃ ಕೇಽಪ್ಯೇವಯೇ ಪ್ರಭೋ .. 16.3..
ಶುಷ್ಕಕಂ ಮೈವ ಸಿದ್ಧೇಯಮೈವ ಮುಚ್ಯೇಯ ವಾಪಿ ತು .
ಸ್ವಾದಿಷ್ಠಪರಕಾಷ್ಟಾಪ್ತತ್ವದ್ಭಕ್ತಿರಸನಿರ್ಭರಃ .. 16.4..
ಯಥೈವಜ್ಞಾತಪೂರ್ವೋಽಯಂ ಭವದ್ಭಕ್ತಿರಸೋ ಮಮ .

ಘಟಿತಸ್ತದ್ವದೀಶಾನ ಸ ಏವ ಪರಿಪುಷ್ಯತು .. 16.5..
ಸತ್ಯೇನ ಭಗವನ್ನಾನ್ಯಃ ಪ್ರಾರ್ಥನಾಪ್ರಸರೋಽಸ್ತಿ ಮೇ .
ಕೇವಲಂ ಸ ತಥಾ ಕೋಽಪಿ ಭಕ್ತ್ಯಾವೇಶೋಽಸ್ತು ಮೇ ಸದಾ .. 16.6..

ಭಕ್ತಿಕ್ಷೀವೋಽಪಿ ಕುಪ್ಯೇಯಂ ಭವಾಯಾನುಶಯೀಯ ಚ .

ತಥಾ ಹಸೇಯಮುದ್ಯಾಂ ಚ ರಟೇಯಂ ಚ ಶಿವೇತ್ಯಲಂ .. 16.7..

ವಿಷಮಸ್ಥೋಽಪಿ ಸ್ವಸ್ಥೋಽಪಿ ರುದನ್ನಪಿ ಹಸನ್ನಪಿ .

ಗಂಭೀರೋಽಪಿ ವಿಚಿತ್ತೋಽಪಿ ಭವೇಯಂ ಭಕ್ತಿತಃ ಪ್ರಭೋ .. 16.8..
ಭಕ್ತಾನಾಂ ನಾಸ್ತಿ ಸಂವೇದ್ಯಂ ತ್ವದಂತರ್ಯದಿ ವಾ ಬಹಿಃ .
ಚಿದ್ಧರ್ಮಾಯತ್ರ ನ ಭವಾನ್ನಿರ್ವಿಕಲ್ಪಃ ಸ್ಥಿತಃ ಸ್ವಯಂ .. 16.9..

ಭಕ್ತಾ ನಿಂದಾನುಕರೇಽಪಿ ತವಾಮೃತಕಣೈರಿವ .

ಹೃಷ್ಯಂತ್ಯೇವಾಂತರಾವಿದ್ಧಾಸ್ತೀಕ್ಷ್ಣರೋಮಾಂಚಸೂಚಿಭಿಃ .. 16.10..
ದುಃಖಾಪಿ ವೇದನಾ ಭಕ್ತಿಮತಾಂ ಭೋಗಾಯ ಕಲ್ಪತೇ .
ಯೇಷಾಂ ಸುಧಾರ್ದ್ರಾ ಸರ್ವೈವ ಸಂವಿತ್ತ್ವಚ್ಚಂದ್ರಿಕಾಮಯೀ .. 16.11..
ಯತ್ರ ತತ್ರೋಪರುದ್ಧಾನಾಂ ಭಕ್ತಾನಾಂ ಬಹಿರಂತರೇ .
ನಿರ್ವ್ಯಾಜಂ ತ್ವದ್ವಪುಃಸ್ಪರ್ಶರಸಾಸ್ವಾದಸುಖಂ ಸಮಂ .. 16.12..

ತವೇಶ ಭಕ್ತೇರರ್ಚಾಯಾಂ ದೈನ್ಯಾಂಶಂ ದ್ವಯಸಂಶ್ರಯಂ .

ವಿಲುಪ್ಯಾಸ್ವಾದಯಂತ್ಯೇಕೇ ವಪುರಚ್ಛಂ ಸುಧಾಮಯಂ .. 16.13..

ಭ್ರಾಂತಾಸ್ತೀರ್ಥದೃಶೋ ಭಿನ್ನಾ ಭ್ರಾಂತೇರೇವ ಹಿ ಭಿನ್ನತಾ .

ನಿಷ್ಪ್ರತಿದ್ವಂದ್ವಿ ವಸ್ತ್ವೇಕಂ ಭಕ್ತಾನಾಂ ತ್ವಂ ತು ರಾಜಸೇ .. 16.14..
ಮಾನಾವಮಾನರಾಗಾದಿನಿಷ್ಪಾಕವಿಮಲಂ ಮನಃ .
ಯಸ್ಯಾಸೌ ಭಕ್ತಿಮಾಂಲ್ಲೋಕತುಲ್ಯಶೀಲಃ ಕಥಂ ಭವೇತ್ .. 16.15..

ರಾಗದ್ವೇಷಂಧಕಾರೋಽಪಿಯೇಷಾಂ ಭಕ್ತಿತ್ವಿಷಾ ಜಿತಃ .
ತೇಷಾಂ ಮಹೀಯಸಾಮಗ್ರೇ ಕತಮೇ ಜ್ಞಾನಶಾಲಿನಃ .. 16.16..
ಯಸ್ಯ ಭಕ್ತಿಸುಧಾಸ್ನಾನಪಾನಾದಿವಿಧಿಸಾಧನಂ .

ತಸ್ಯ ಪ್ರಾರಬ್ಧಮಧ್ಯಾಂತದಶಾಸೂಚ್ಚೈಃ ಸುಖಾಸಿಕಾ .. 16.17..

ಕೀರ್ತ್ಯಶ್ಚಿಂತಾಪದಂ ಮೃಗ್ಯಃ ಪೂಜ್ಯೋ ಯೇನ ತ್ವಮೇವ ತತ್ .

ಭವದ್ಭಕ್ತಿಮತಾಂ ಶ್ಲಾಘ್ಯಾ ಲೋಕಯಾತ್ರಾ ಭವನ್ಮಯೀ .. 16.18..
ಮುಕ್ತಿಸಂಜ್ಞಾ ವಿಪಕ್ವಾಯಾ ಭಕ್ತೇರೇವ ತ್ವಯಿ ಪ್ರಭೋ .
ತಸ್ಯಾಮಾದ್ಯದಶಾರೂಢಾ ಮುಕ್ತಕಲ್ಪಾ ವಯಂ ತತಃ .. 16.19..
ದುಃಖಾಗಮೋಽಪಿ ಭೂಯಾನ್ಮೇ ತ್ವದ್ಭಕ್ತಿಭರಿತಾತ್ಮನಃ .
ತ್ವತ್ಪರಾಚೀ ವಿಭೋ ಮಾ ಭೂದಪಿ ಸೌಖ್ಯಪರಂಪರಾ .. 16.20..

ತ್ವಂ ಭಕ್ತ್ಯಾ ಪ್ರೀಯಸೇ ಭಕ್ತಿಃ ಪ್ರೀತೇ ತ್ವಯಿ ಚ ನಾಥಯತ್ .

ತದನ್ಯೋನ್ಯಾಶ್ರಯಂಯುಕ್ತಂ ಯಥಾ ವೇತ್ಥ ತ್ವಮೇವ ತತ್ .. 16.21..

ಸಾಕಾರೋ ವಾ ನಿರಾಕರೋ ವಾಂತರ್ವಾ ಬಹಿರೇವ ವಾ .

ಭಕ್ತಿಮತ್ತಾತ್ಮನಾಂ ನಾಥ ಸರ್ವಥಾಸಿ ಸುಧಾಮಯಃ .. 16.22..
ಅಸ್ಮಿನ್ನೇವ ಜಗತ್ಯಂತರ್ಭವದ್ಭಕ್ತಿಮತಃ ಪ್ರತಿ .

ಹರ್ಷಪ್ರಕಾಶನಫಲಮನ್ಯದೇವ ಜಗತ್ಸ್ಥಿತಂ .. 16.23..

ಗುಹ್ಯೇ ಭಕ್ತಿಃ ಪರೇ ಭಕ್ತಿರ್ಭಕ್ತಿರ್ವಿಶ್ವಮಹೇಶ್ವರೇ .
ತ್ವಯಿ ಶಂಭೌ ಶಿವೇ ದೇವ ಭಕ್ತಿರ್ನಾಮ ಕಿಮಪ್ಯಹೋ .. 16.24..
ಭಕ್ತಿರ್ಭಕ್ತಿಃ ಪರೇ ಭಕ್ತಿರ್ಭಕ್ತಿರ್ನಾಮ ಸಮುತ್ಕಟಾ .

ತಾರಂ ವಿರೌಮಿಯತ್ತೀವ್ರಾ ಭಕ್ತಿರ್ಮೇಽಸ್ತು ಪರಂ ತ್ವಯಿ .. 16.25..

ಯತೋಽಸ್ಮಿ ಸರ್ವಶೋಭಾನಾಂ ಪ್ರಸವಾವನಿರೀಶ ತತ್ .

ತ್ವಯಿ ಲಗ್ನಮನರ್ಘಂ ಸ್ಯಾದ್ರತ್ನಂ ವಾ ಯದಿ ವಾ ತೃಣಂ .. 16.26..

ಆವೇದಕಾದಾ ಚ ವೇದ್ಯಾದ್ಯೇಷಾಂ ಸಂವೇದನಾಧ್ವನಿ .

ಭವತಾ ನ ವಿಯೋಗೋಽಸ್ತಿ ತೇ ಜಯಂತಿ ಭವಜ್ಜುಷಃ .. 16.27..
ಸಂಸಾರಸದಸೋ ಬಾಹ್ಯೇ ಕೈಶ್ಚಿತ್ತ್ವಂ ಪರಿರಭ್ಯಸೇ .
ಸ್ವಾಮಿನ್ ಪರೈಸ್ತು ತತ್ರೈವ ತಾಮ್ಯದ್ಭಿಸ್ತ್ಯಕ್ತಯಂತ್ರಣೈಃ .. 16.28..
ಪಾನಾಶನಪ್ರಸಾಧನಸಂಭುಕ್ತಸಮಸ್ತವಿಶ್ವಯಾ ಶಿವಯಾ .

ಪ್ರಲಯೋತ್ಸವಸರಭಸಯಾ ದೃಢಮುಪಗೂಢಂ ಶಿವಂ ವಂದೇ .. 16.29..
ಪರಮೇಶ್ವರತಾ ಜಯತ್ಯಪೂರ್ವಾ ತವ ವಿಶ್ವೇಶ ಯದೀಶಿತವ್ಯಶೂನ್ಯಾ .
ಅಪರಾಪಿ ತಥೈವ ತೇ ಯಯೇದಂ ಜಗದಾಭಾತಿಯಥಾ ತಥಾ ನ ಭಾತಿ .. 16.30..

ದಿವ್ಯಕ್ರೀಡಾಬಹುಮಾನನಾಮ ಸಪ್ತದಶಂ ಸ್ತೋತ್ರಂ .

ಅಹೋ ಕೋಽಪಿ ಜಯತ್ಯೇಷ ಸ್ವಾದುಃ ಪೂಜಾಮಹೋತ್ಸವಃ .
ಯತೋಽಮೃತರಸಾಸ್ವಾದಮಶ್ರೂಣ್ಯಪಿ ದದತ್ಯಲಂ .. 17.1..

ವ್ಯಾಪಾರಾಃ ಸಿದ್ಧಿದಾಃ ಸರ್ವೇ ಯೇ ತ್ವತ್ಪೂಜಾಪುರಃಸರಾಃ .
ಭಕ್ತಾನಾಂ ತ್ವನ್ಮಯಾಃ ಸರ್ವೇ ಸ್ವಯಂ ಸಿದ್ಧಯ ಏವ ತೇ .. 17.2..
ಸರ್ವದಾ ಸರ್ವಭಾವೇಷು ಯುಗಪತ್ಸರ್ವರೂಪಿಣಂ .

ತ್ವಾಮರ್ಚಯಂತ್ಯವಿಶ್ರಂತಂ ಯೇ ಮಮೈತೇಽಧಿದೇವತಾಃ .. 17.3..
ಧ್ಯಾನಾಯಸತಿರಸ್ಕಾರಸಿದ್ಧಸ್ತ್ವತ್ಸ್ಪರ್ಶನೋತ್ಸವಃ .
ಪೂಜಾವಿಧಿರಿತಿ ಖ್ಯಾತೋ ಭಕ್ತಾನಾಂ ಸ ಸದಾಸ್ತು ಮೇ .. 17.4..
ಭಕ್ತಾನಾಂ ಸಮತಾಸಾರವಿಷುವತ್ಸಮಯಃ ಸದಾ .

ತ್ವದ್ಭಾವರಸಪೀಯೂಷರಸೇನ್ನೈಷಾಂ ಸದಾರ್ಚನಂ .. 17.5..

ಯಸ್ಯಾನಾರಂಭಪರ್ಯಂತೌ ನ ಚ ಕಾಲಕ್ರಮಃ ಪ್ರಭೋ .
ಪೂಜಾತ್ಮಾಸೌ ಕ್ರಿಯಾ ತಸ್ಯಾಃ ಕರ್ತಾರಸ್ತ್ವಜ್ಜುಷಃ ಪರಂ .. 17.6..

ಬ್ರಹ್ಮಾದೀನಾಮಪೀಶಾಸ್ತೇ ತೇ ಚ ಸೌಭಾಗ್ಯಭಾಗಿನಃ .
ಯೇಷಾಂ ಸ್ವಪ್ನೇಽಪಿಮೋಹೇಽಪಿ ಸ್ಥಿತಸ್ತ್ವತ್ಪೂಜನೋತ್ಸವಃ .. 17.7..
ಜಪತಾಂ ಜುಹ್ವತಾಂ ಸ್ನಾತಾಂ ಧ್ಯಾಯತಾಂ ನ ಚ ಕೇವಲಂ .

ಭಕ್ತಾನಾಂ ಭವದಭ್ಯರ್ಚಾಮಹೋಯಾವದ್ಯದಾ ತದಾ .. 17.8..

ಭವತ್ಪೂಜಾಸುಧಾಸ್ವಾದಸಂಭೋಗಸುಖಿನಃ ಸದಾ .

ಇಂದ್ರಾದೀನಾಮಥ ಬ್ರಹ್ಮಮುಖ್ಯಾನಾಮಸ್ತಿ ಕಃ ಸಮಃ .. 17.9..
ಜಗತ್ಕ್ಷೋಭೈಕಜನಕೇ ಭವತ್ಪೂಜಾಮಹೋತ್ಸವೇ .
ಯತ್ಪ್ರಾಪ್ಯಂ ಪ್ರಾಪ್ಯತೇ ಕಿಂಚಿದ್ಭಕ್ತಾ ಏವ ವಿದಂತಿ ತತ್ .. 17.10..

ತ್ವದ್ಧಾಮ್ನಿ ಚಿನ್ಮಯೇ ಸ್ಥಿತ್ವಾ ಷಟ್ತ್ರಿಂಶತ್ತತ್ತ್ವಕರ್ಮಭಿಃ .
ಕಾಯವಾಕ್ಚಿತ್ತಚೇಷ್ಟಾದ್ಯೈರರ್ಚಯೇ ತ್ವಾಂ ಸದಾ ವಿಭೋ .. 17.11..
ಭವತ್ಪೂಜಾಮಯಾಸಂಗಸಂಭೋಗಸುಖಿನೋ ಮಮ .

ಪ್ರಯಾತು ಕಾಲಃ ಸಕಲೋಽಪ್ಯನಂತೋಽಪೀಯದರ್ಥಯೇ .. 17.12..
ಭವತ್ಪೂಜಾಮೃತರಸಾಭೋಗಲಂಪಟತ ವಿಭೋ .
ವಿವರ್ಧತಾಮನುದಿನಂ ಸದಾ ಚ ಫಲತಾಂ ಮಮ .. 17.13..

26 sanskritdocuments.org



ಉತ್ಪಲದೇವವಿರಚಿತಾ ಶಿವಸ್ತೋತ್ರಾವಲಿಃ

ಜಗದ್ವಿಲಯಸಂಜಾತಸುಧೈಕರಸನಿರ್ಭರೇ .
ತ್ವದಬ್ಧೌ ತ್ವಾಂ ಮಹಾತ್ಮಾನಮರ್ಚನ್ನಾಸೀಯ ಸರ್ವದಾ .. 17.14..

ಅಶೇಷವಾಸನಾಗ್ರಂಥಿವಿಚ್ಛೇದಸರಲಂ ಸದಾ .

ಮನೋ ನಿವೇದ್ಯತೇ ಭಕ್ತೈಃ ಸ್ವಾದು ಪೂಜಾವಿಧೌ ತವ .. 17.15..

ಅಧಿಷ್ಠಾಯೈವ ವಿಷಯಾನಿಮಾಃ ಕರಣವೃತ್ತಯಃ .
ಭಕ್ತಾನಾಂ ಪ್ರೇಷಯಂತಿ ಸ್ವತ್ಪೂಜಾರ್ಥಮಮೃತಾಸವಂ .. 17.16..

ಭಕ್ತಾನಾಂ ಭಕ್ತಿಸಂವೇಗಮಹೋಷ್ಮವಿವಶಾತ್ಮನಾಂ .

ಕೋಽನ್ಯೋ ನಿರ್ವಾಣಹೇತುಃ ಸ್ಯಾತ್ತ್ವತ್ಪೂಜಾಮೃತಮಜ್ಜನಾತ್ .. 17.17..

ಸತತಂ ತ್ವತ್ಪದಾಭ್ಯರ್ಚಾಸುಧಾಪಾನಮಹೋತ್ಸವಃ .
ತ್ವತ್ಪ್ರಸಾದೈಕಸಂಪ್ರಾಪ್ತಿಹೇತುರ್ಮೇ ನಾಥ ಕಲ್ಪತಾಂ .. 17.18..

ಅನುಭೂಯಾಸಮೀಶಾನ ಪ್ರತಿಕರ್ಮ ಕ್ಷಣಾತ್ಕ್ಷಣಂ .

ಭವತ್ಪೂಜಾಮೃತಾಪಾನಮದಾಸ್ವಾದಮಹಾಮುದಂ .. 17.19..

ದೃಷ್ಟರ್ಥ ಏವ ಭಕ್ತಾನಾಂ ಭವತ್ಪೂಜಾಮಹೋದ್ಯಮಃ .
ತದೈವಯದಸಂಭಾವ್ಯಂ ಸುಖಮಾಸ್ವಾದಯಂತಿ ತೇ .. 17.20..
ಯಾವನ್ನ ಲಬ್ಧಸ್ತ್ವತ್ಪೂಜಾಸುಧಾಸ್ವಾದಮಹೋತ್ಸವಃ .
ತಾವನ್ನಾಸ್ವಾದಿತೋ ಮನ್ಯೇ ಲವೋಽಪಿ ಸುಖಸಂಪದಃ .. 17.21..
ಭಕ್ತಾನಾಂ ವಿಷಯನ್ವೇಷಾಭಾಸಾಯಾಸಾದ್ವಿನೈವ ಸಾ .

ಅಯತ್ನಸಿದ್ಧಂ ತ್ವದ್ಧಾಮಸ್ಥಿತಿಃ ಪೂಜಾಸು ಜಾಯತೇ .. 17.22..
ನ ಪ್ರಾಪ್ಯಮಸ್ತಿ ಭಕ್ತನಾಂ ನಾಪ್ಯೇಷಾಮಸ್ತಿ ದುರ್ಲಭಂ .

ಕೇವಲಂ ವಿಚರಂತ್ಯೇತೇ ಭವತ್ಪೂಜಾಮದೋನ್ಮದಾಃ .. 17.23..
ಅಹೋ ಭಕ್ತಿಭರೋದಾರಚೇತಸಾಂ ವರದ ತ್ವಯಿ .

ಸ್ಲಾಘ್ಯಃ ಪೂಜಾವಿಧಿಃ ಕೋಽಪಿಯೋ ನಯಾಚ್ಞಾಕಲಂಕಿತಃ .. 17.24..
ಕಾ ನ ಶೋಭಾ ನ ಕೋ ಹ್ಲಾದಃ ಕಾ ಸಮೃದ್ಧಿರ್ನ ವಾಪರಾ .

ಕೋ ವಾ ನಮೋಕ್ಷಃ ಕೋಽಪ್ಯೇಷ ಮಹಾದೇವೋ ಯದರ್ಚ್ಯತೇ .. 17.25..
ಅಂತರುಲ್ಲಸದಚ್ಛಾಚ್ಛಭಕ್ತಿಪೀಯೂಷಪೋಷಿತಂ .

ಭವತ್ಪೂಜೋಪಯೋಗಾಯ ಶರೀರಮಿದಮಸ್ತು ಮೇ .. 17.26..
ತ್ವತ್ಪಾದಪೂಜಾಸಂಭೋಗಪರತಂತ್ರಃ ಸದಾ ವಿಭೋ .
ಭೂಯಾಸಂ ಜಗತಾಮೀಶ ಏಕಃ ಸ್ವಚ್ಛಂದಚೇಷ್ಟಿತಃ .. 17.27..
ತ್ವದ್ಧ್ಯಾನದರ್ಶನಸ್ಪರ್ಶತೃಷಿ ಕೇಷಾಮಪಿ ಪ್ರಭೋ .
ಜಾಯತೇ ಶೀತಲಸ್ವಾದು ಭವತ್ಪೂಜಾಮಹಾಸರಃ .. 17.28..
ಯಥಾ ತ್ವಮೇವ ಜಗತಃ ಪೂಜಾಸಂಭೋಗಭಾಜನಂ .

ತಥೇಶ ಭಕ್ತಿಮಾನೇವ ಪೂಜಾಸಂಭೋಗಭಾಜನಂ .. 17.29..

ಕೋಽಪ್ಯಸೌ ಜಯತಿ ಸ್ವಾಮಿನ್ ಭವತ್ಪೂಜಾಮಹೋತ್ಸವಃ .
ಷಟ್ತ್ರಿಂಶತೋಽಪಿ ತತ್ತ್ವಾನಾಂ ಕ್ಷೋಭೋ ಯತ್ರೋಲ್ಲಸತ್ಯಲಂ .. 17.30..

ನಮಸ್ತೇಭ್ಯೋ ವಿಭೋ ಯೇಷಾಂ ಭಕ್ತಿಪೀಯೂಷವಾರಿಣಾ .

ಪೂಜ್ಯಾನ್ಯೇವ ಭವಂತಿ ತ್ವತ್ಪೂಜೋಪಕರಣಾನ್ಯಪಿ .. 17.31..

ಪೂಜಾರಂಭೇ ವಿಭೋ ಧ್ಯಾತ್ವಾ ಮಂತ್ರಾಧೇಯಾಂ ತ್ವದಾತ್ಮತಾಂ .

ಸ್ವಾತ್ಮನ್ಯೇವ ಪರೇ ಭಕ್ತಾ ಮಾಂತಿ ಹರ್ಷೇಣ ನ ಕ್ವಚಿತ್ .. 17.32..

ರಾಜ್ಯಲಾಭಾದಿವೋತ್ಫುಲ್ಲೈಃ ಕೈಶ್ಚಿತ್ಪೂಜಾಮಹೋತ್ಸವೇ .
ಸುಧಾಸವೇನ ಸಕಲಾ ಜಗತೀ ಸಂವಿಭಜ್ಯತೇ .. 17.33..
ಪೂಜಾಮೃತಾಪಾನಮಯೋಯೇಷಾಂ ಭೋಗಃ ಪ್ರತಿಕ್ಷಣಂ .

ಕಿಂ ದೇವಾ ಉತ ಮುಕ್ತಾಸ್ತೇ ಕಿಂ ವಾ ಕೇಽಪ್ಯೇವ ತೇ ಜನಾಃ .. 17.34..
ಪೂಜೋಪಕರಣೀಭೂತವಿಶ್ವವೇಶೇನ ಗೌರವಂ .

ಅಹೋ ಕಿಮಪಿ ಭಕ್ತಾನಾಂ ಕಿಮಪ್ಯೇವ ಚ ಲಾಘವಂ .. 17.35..

ಪೂಜಾಮಯಾಕ್ಷವಿಕ್ಷೇಪಕ್ಷೋಭಾದೇವಾಮೃತೋದ್ಗಮಃ .
ಭಕ್ತಾನಾಂ ಕ್ಷೀರಜಲಧಿಕ್ಷೋಭಾದಿವ ದಿವೌಕಸಾಂ .. 17.36..

ಪೂಜಾಂ ಕೇ ಚನ ಮನ್ಯಂತೇ ಧೇನುಂ ಕಾಮದುಘಾಮಿವ .

ಸುಧಾಧಾರಾಧಿಕರಸಾಂ ಧಯಂತ್ಯಂತರ್ಮುಖಾಃ ಪರೇ .. 17.37..
ಭಕ್ತಾನಾಮಕ್ಷವಿಕ್ಷೇಪೋಽಪ್ಯೇಷ ಸಂಸಾರಸಮ್ಮತಃ .
ಉಪನೀಯ ಕಿಮಪ್ಯಂತಃ ಪುಷ್ಣಾತ್ಯರ್ಚಾಮಹೋತ್ಸವಂ .. 17.38..

ಭಕ್ತಿಕ್ಷೋಭವಶಾದೀಶ ಸ್ವಾತ್ಮಭೂತೇಽರ್ಚನಂ ತ್ವಯಿ .

ಚಿತ್ರಂ ದೈನ್ಯಾಯ ನೋಯಾವದ್ದೀನತಾಯಾಃ ಪರಂ ಫಲಂ .. 17.39..

ಉಪಚಾರಪದಂ ಪೂಜಾ ಕೇಷಾಂ ಚಿತ್ತ್ವತ್ಪದಾಪ್ತಯೇ .
ಭಕ್ತಾನಾಂ ಭವದೈಕಾತ್ಮ್ಯನಿರ್ವೃತ್ತಿಪ್ರಸರಸ್ತು ಸಃ .. 17.40..
ಅಪ್ಯಸಂಬದ್ಧರೂಪಾರ್ಚಾಭಕ್ತ್ಯುನ್ಮಾದನಿರರ್ಗಲೈಃ .
ವಿತನ್ಯಮಾನಾ ಲಭತೇ ಪ್ರತಿಷ್ಠಾಂ ತ್ವಯಿ ಕಾಮಪಿ .. 17.41..

ಸ್ವಾದುಭಕ್ತಿರಸಾಸ್ವಾದಸ್ತಬ್ಧೀಭೂತಮನಶ್ಚ್ಯುತಾಂ .

ಶಂಭೋ ತ್ವಮೇವ ಲಲಿತಃ ಪೂಜಾನಾಂ ಕಿಲ ಭಾಜನಂ .. 17.42..

ಪರಿಪೂರ್ಣಾನಿ ಶುದ್ಧಾನಿ ಭಕ್ತಿಮಂತಿ ಸ್ಥಿರಾಣಿ ಚ .

ಭವತ್ಪೂಜಾವಿಧೌ ನಾಥ ಸಾಧನಾನಿ ಭವಂತು ಮೇ .. 17.43..
ಅಶೇಷಪೂಜಾಸತ್ಕೋಶೇ ತ್ವತ್ಪೂಜಾಕರ್ಮಣಿ ಪ್ರಭೋ .
ಅಹೋ ಕರಣವೃಂದಸ್ಯ ಕಾಪಿ ಲಕ್ಷ್ಮೀರ್ವಿಜೃಂಭತೇ .. 17.44..
ಏಷಾ ಪೇಶಲಿಮಾ ನಾಥ ತವೈವ ಕಿಲ ದೃಶ್ಯತೇ .

ವಿಶ್ವೇಶ್ವರೋಽಪಿ ಭೃತ್ಯೈರ್ಯದರ್ಚ್ಯಸೇ ಯಶ್ಚ ಲಭ್ಯಸೇ .. 17.45..
ಸದಾಮುರ್ತ್ತಾದಮೂರ್ತ್ತಾದ್ವಾ ಭಾವಾದ್ಯದ್ವಾಪ್ಯಭಾವತಃ .
ಉತ್ಥೇಯಾನ್ಮೇ ಪ್ರಶಸ್ತಸ್ಯ ಭವತ್ಪೂಜಾಮಹೋತ್ಸವಃ .. 17.46..
ಕಾಮಕ್ರೋಧಾಭಿಮಾನೈಸ್ತ್ವಾಮುಪಹರೀಕೃತೈಃ ಸದಾ .

ಯೇಽರ್ಚಯಂತಿ ನಮಸ್ತೇಭ್ಯಸ್ತೇಷಾಂ ತುಷ್ಟೋಽಸ್ಮಿ ತತ್ತ್ವತಃ .. 17.47..
ಜಯತ್ಯೇಷ ಭವದ್ಭಕ್ತಿಭಾಜಾಂ ಪೂಜಾವಿಧಿಃ ಪರಃ .
ಯಸ್ತೃಣೈಃ ಕ್ರಿಯಮಾನೋಽಪಿ ರತ್ನೈರೇವೋಪಕಲ್ಪತೇ .. 17.48..

ಆವಿಷ್ಕಾರನಾಮ ಅಷ್ಟಾದಶಂ ಸ್ತೋತ್ರಂ .

ಜಗತೋಽನ್ತರತೋ ಭವಂತಮಾಪ್ತ್ವಾ ಪುನರೇತದ್ಭವತೋಽನ್ತರಾಲ್ಲಭಂತೇ .
ಜಗದೀಶ ತವೈವ ಭಕ್ತಿಭಾಜೋ ನ ಹಿ ತೇಷಾಮಿಹ ದೂರತೋಽಸ್ತಿ ಕಿಂಚಿತ್ .. 18.1..

ಕ್ವಚಿದೇವ ಭವಾನ್ ಕ್ವಚಿದ್ಭವಾನೀ ಸಕಲಾರ್ಥಕ್ರಮಗರ್ಭಿಣೀ ಪ್ರಧಾನಾ .

ಪರಮಾರ್ಥಪದೇ ತು ನೈವ ದೇವ್ಯಾ ಭವತೋ ನಾಪಿ ಜತತ್ತ್ರಯಸ್ಯ ಭೇದಃ .. 18.2..
ನೋ ಜಾನತೇ ಸುಭಗಮಪ್ಯವಲೇಪವಂತೋ ಲೋಕಾಃ ಪ್ರಯತ್ನಸುಭಗಾ ನಿಖಿಲ
ಹಿ ಭಾವಾಃ .
ಚೇತಃ ಪುನರ್ಯದಿದಮುದ್ಯತಮಪ್ಯವೈತಿ ನೈವಾತ್ಮರೂಪಮಿಹ ಹಾ ತದಹೋ
ಹತೋಽಸ್ಮಿ .. 18.3..
ಭವನ್ಮಯಸ್ವಾತ್ಮನಿವಾಸಲಬ್ಧಸಂಪದ್ಭರಾಭ್ಯರ್ಚಿತಯುಷ್ಮದಂಘ್ರಿಃ .
ನ ಭೋಜನಾಚ್ಛಾದನಮಪ್ಯಜಸ್ರಮಪೇಕ್ಷತೇ ಯಸ್ತಮಹಂ ನತೋಽಸ್ಮಿ .. 18.4..
ಸದಾ ಭವದ್ದೇಹನಿವಾಸಸ್ವಸ್ಥೋಽಪ್ಯಂತಃ ಪರಂ ದಹ್ಯತ ಏಷ ಲೋಕಃ .
ತವೇಚ್ಛಯಾ ತತ್ಕುರು ಮೇ ಯಥಾತ್ರ ತ್ವದರ್ಚನಾನಂದಮಯೋ ಭವೇಯಂ ..

18.5..

ಸ್ವರಸೋದಿತಯುಷ್ಮದಂಘ್ರಿಪದ್ಮದ್ವಯಪೂಜಾಮೃತಪಾನಸಕ್ತಚಿತ್ತಃ .
ಸಕಾರ್ಥಚಯೇಷ್ವಹಂ ಭವೇಯಂ ಸುಖಸಂಸ್ಪರ್ಶನಮಾತ್ರಲೋಕಯಾತ್ರಃ .. 18.6..
ಸಕಲವ್ಯವಹಾರಗೋಚರೇ ಸ್ಫುಟಮಂತಃ ಸ್ಪುರತಿ ತ್ವಯಿ ಪ್ರಭೋ .
ಉಪಯಾಂತ್ಯಪಯಾಂತಿ ಚಾನಿಶಂ ಮಮ ವಸ್ತೂನಿ ವಿಭಾಂತು ಸರ್ವದಾ .. 18.7..

ಸತತಮೇವ ತವೈವ ಪುರೇಽಥವಾಪ್ಯರಹಿತೋ ವಿಚರೇಯಮಹಂ ತ್ವಯಾ .

ಕ್ಷಣಲವೋಽಪ್ಯಥ ಮಾ ಸ್ಮ ಭವೇತ್ಸ ಮೇ ನ ವಿಜಯೇ ನನು ಯತ್ರ ಭವನ್ಮಯಃ ..
18.8..

ಭವದಂಗಪರಿಸ್ರವತ್ಸುಶೀತಾಮೃತಪೂರೈರ್ಭರಿತೇ ಸಮಂತತೋಽಪಿ .

ಭವದರ್ಚನಸಂಪದೇಹ ಭಕ್ತಾಸ್ತವ ಸಂಸಾರಸರೋಽನ್ತರೇ ಚರಂತಿ .. 18.9..

ಮಹಾಮಂತ್ರತರುಚ್ಛಾಯಾಶೀತಲೇ ತ್ವನ್ಮಹಾವನೇ .
ನಿಜಾತ್ಮನಿ ಸದಾ ನಾಥ ವಸೇಯಂ ತವ ಪೂಜಕಃ .. 18.10..
ಪ್ರತಿವಸ್ತು ಸಮಸ್ತಜೀವತಃ ಪ್ರತಿಭಾಸಿ ಪ್ರತಿಭಾಮಯೋಯಥಾ .

ಮಮ ನಾಥ ತಥಾ ಪುರಃ ಪ್ರಥಾಂ ವ್ರಜ ನೇತ್ರತ್ರಯಶೂಲಶೋಭಿತಃ .. 18.11..
ಅಭಿಮಾನಚರೂಪಹಾರತೋ ಮಮತಾಭಕ್ತಿಭರೇಣ ಕಲ್ಪಿತಾತ್ .

ಪರಿತೋಷಗತಃ ಕದಾ ಭವಾನ್ಮಮ ಸರ್ವತ್ರ ಭವೇದ್ದೃಶಃ ಪದಂ .. 18.12..

ನಿವಸನ್ಪರಮಾಮೃತಾಬ್ಧಿಮಧ್ಯೇ ಭವದರ್ಚಾವಿಧಿಮಾತ್ರಮಗ್ನಚಿತ್ತಃ .
ಸಕಲಂ ಜನವೃತ್ತಮಾಚರೇಯಂ ರಸಯನ್ ಸರ್ವತ ಏವ ಕಿಂಚನಾಪಿ .. 18.13..

ಭವದೀಯಮಿಹಾಸ್ತು ವಸ್ತು ತತ್ತ್ವಂ ವಿವರೀತುಂ ಕ ಇವಾತ್ರ ಪಾತ್ರಮರ್ಥೇ .

ಇದಮೇವ ಹಿ ನಾಮರೂಪಚೇಷ್ಟಾದ್ಯಸಮಂ ತೇ ಹರತೇ ಹರೋಽಸಿ ಯಸ್ಮಾತ್ ..

18.14..

ಶಾಂತಯೇ ನ ಸುಖಲಿಪ್ಸುತಾ ಮನಾಗ್ಭಕ್ತಿಸಂಭೃತಮದೇಷು ತೈಃ ಪ್ರಭೋಃ .
ಮೋಕ್ಷಮಾರ್ಗಣಫಲಾಪಿ ನಾರ್ಥನಾ ಸ್ಮರ್ಯತೇ ಹೃದಯಹಾರಿಣಃ ಪುರಃ .. 18.15..
ಜಾಗರೇತರದಶಾಥವಾ ಪರಾ ಯಾಪಿ ಕಾಚನ ಮನಾಗವಸ್ಥಿತೇಃ .
ಭಕ್ತಿಭಾಜನಜನಸ್ಯ ಸಾಖಿಲಾ ತ್ವತ್ಸನಾಥಮನಸೋ ಮಹೋತ್ಸವಃ .. 18.16..
ಆಮನೋಽಕ್ಷವಲಯಸ್ಯ ವೃತ್ತಯಃ ಸರ್ವತಃ ಶಿಥಿಲವೃತ್ತಯೋಽಪಿ ತಾಃ .
ತ್ವಾಮವಾಪ್ಯ ದೃಢದೀರ್ಘಸಂವಿದೋ ನಾಥ ಭಕ್ತಿಧನಸೋಷ್ಮಣಾಂ ಕಥಂ .. 18.17..

ನ ಚ ವಿಭಿನ್ನಮಸೃಜ್ಯತ ಕಿಂಚಿದಸ್ತ್ಯಥ ಸುಖೇತರದತ್ರ ನ ನಿರ್ಮಿತಂ .

ಅಥ ಚ ದುಃಖಿ ಚ ಭೇದಿ ಚ ಸರ್ವಥಾಪ್ಯಸಮವಿಸ್ಮಯಧಾಮ ನಮೋಽಸ್ತು ತೇ ..

18.18..

ಖರನಿಷೇಧಖದಾಮೃತಪೂರಣೋಚ್ಛಲಿತಧೌತವಿಕಲ್ಪಮಲಸ್ಯ ಮೇ .
ದಲಿತದುರ್ಜಯಸಂಶಯವೈರಿಣಸ್ತ್ವದವಲೋಕನಮಸ್ತು ನಿರಂತರಂ .. 18.19..

ಸ್ಫುಟಮವಿಶ ಮಾಮಥಾವಿಶೇಯಂ ಸತತಂ ನಾಥ ಭವಂತಮಸ್ಮಿ ಯಸ್ಮಾತ್ .

ರಭಸೇನ ವಪುಸ್ತವೈವ ಸಾಕ್ಷಾತ್ಪರಮಾಸತ್ತಿಗತಃ ಸಮರ್ಚಯೇಯಂ .. 18.20..

ತ್ವಯಿ ನ ಸ್ತುತಿಶಕ್ತಿರಸ್ತಿ ಕಸ್ಯಾಪ್ಯಥವಾಸ್ತ್ಯೇವಯತೋಽತಿಸುಂದರೋಽಸಿ .

ಸತತಂ ಪುನರರ್ಥಿತಂ ಮಮೈತದ್ಯದವಿಶ್ರಾಂತಿ ವಿಲೋಕಯೇಯಮೀಶಂ .. 18.21..

ಉದ್ಯೋತನಾಭಿಧಾನಮೇಕೋನವಿಂಶಂ ಸ್ತೋತ್ರಂ .

ಪ್ರಾರ್ಥನಾಭೂಮಿಕಾತೀತವಿಚಿತ್ರಫಲದಾಯಕಃ .
ಜಯತ್ಯಪೂರ್ವವೃತ್ತಾಂತಃ ಶಿವಃ ಸತ್ಕಲ್ಪಪಾದಪಃ .. 19.1..
ಸರ್ವವಸ್ತುನಿ ಚಯೈಕನಿಧಾನಾತ್ಸ್ವಾತ್ಮನಸ್ತ್ವದಖಿಲಂ ಕಿಲ ಲಭ್ಯಂ .

ಅಸ್ಯ ಮೇ ಪುನರಸೌ ನಿಜಾ ಆತ್ಮಾ ನ ತ್ವಮೇವ ಘಟಸೇ ಪರಮಾಸ್ತಾಂ .. 19.2..

ಜ್ಞಾನಕರ್ಮಮಯಚಿದ್ವಪುರಾತ್ಮಾ ಸರ್ವಥೈಷ ಪರಮೇಶ್ವರ ಏವ .

ಸ್ಯಾದ್ವಪುಸ್ತು ನಿಖಿಲೇಷು ಪದಾರ್ಥೇಷ್ವೇಷು ನಾಮ ನಭವೇತ್ಕಿಮುತಾನ್ಯತ್ .. 19.3..

ವಿಷಮಾರ್ತಿಮುಷಾನೇನ ಫಲೇನ ತ್ವದ್ದೃಗಾತ್ಮನಾ .

ಅಭಿಲೀಯ ಪಥಾ ನಾಥ ಮಮಾಸ್ತು ತ್ವನ್ಮಯೀ ಗತಿಃ .. 19.4..
ಭವದಮಲಚರಣಚಿಂತಾರತ್ನಲತಾಲಂಕೃತಾ ಕದಾ ಸಿದ್ಧಿಃ .
ಸಿದ್ಧಜನಮಾನಸಾನಾಂ ವಿಸ್ಮಯಜನನೀ ಘಟೇತ ಮಮ ಭವತಃ .. 19.5..
ಕರ್ಹಿ ನಾಥ ವಿಮಲಂ ಮುಖಬಿಂಬಂ ತಾವಕಂ ಸಮವಲೋಕಯಿತಾಸ್ಮಿ .
ಯತ್ಸ್ರವತ್ಯಮೃತಪೂರಮಪೂರ್ವಂಯೋ ನಿಮಜ್ಜಯತಿ ವಿಶ್ವಮಶೇಷಂ .. 19.6..

ಧ್ಯಾತಮಾತ್ರಮುದಿತಂ ತವ ರೂಪಂ ಕರ್ಹಿ ನಾಥ ಪರಮಾಮೃತಪೂರೈಃ .
ಪೂರಯೇತ್ತ್ವದವಿಭೇದವಿಮೋಕ್ಷಾಖ್ಯಾತಿದೂರವಿವರಾಣಿ ಸದಾ ಮೇ .. 19.7..
ತ್ವದೀಯಾನುತ್ತರರಸಾಸಂಗಸಂತ್ಯಕ್ತಚಾಪಲಂ .

ನಾದ್ಯಾಪಿ ಮೇ ಮನೋ ನಾಥ ಕರ್ಹಿ ಸ್ಯಾದಸ್ತು ಶೀಘ್ರತಃ .. 19.8..
ಮಾ ಶುಷ್ಕಕಟುಕಾನ್ಯೇವ ಪರಂ ಸರ್ವಾಣಿ ಸರ್ವದಾ .

ತವೋಪಹೃತ್ಯ ಲಬ್ಧಾನಿ ದ್ವಂದ್ವಾನ್ಯಪ್ಯಾಪತಂತು ಮೇ .. 19.9..
ನಾಥ ಸಾಮ್ಮುಖ್ಯಮಾಯಾಂತು ವಿಶುದ್ಧಾಸ್ತವ ರಶ್ಮಯಃ .
ಯಾವತ್ಕಾಯಮನಸ್ತಾಪತಮೋಭಿಃ ಪರಿಲುಪ್ಯತಾಂ .. 19.10..

ದೇವ ಪ್ರಸೀದಯಾವನ್ಮೇ ತ್ವನ್ಮಾರ್ಗಪರಿಪಂಥಿಕಾಃ .
ಪರಮಾರ್ಥಮುಷೋ ವಶ್ಯಾ ಭೂಯಾಸುರ್ಗುಣತಸ್ಕರಾಃ .. 19.11..
ತ್ವದ್ಭಕ್ತಿಸುಧಾಸಾರೈರ್ಮಾನಸಮಾಪೂರ್ಯತಾಂ ಮಮಾಶು ವಿಭೋ .
ಯಾವದಿಮಾಉಹ್ಯಂತಾಂ ನಿಃಶೇಷಾಸಾರವಾಸನಾಃ ಪ್ಲುತ್ವಾ .. 19.12..
ಮೋಕ್ಷದಶಾಯಾಂ ಭಕ್ತಿಸ್ತ್ವಯಿ ಕುತ ಇವ ಮರ್ತ್ಯಧರ್ಮಿಣೋಽಪಿ ನ ಸಾ .

ರಾಜತಿ ತತೋಽನುರೂಪಾಮಾರೋಪಯ ಸಿದ್ಧಿಭೂಮಿಕಾಮಜಮಾಂ .. 19.13..

ಸಿದ್ಧಿಲವಲಾಭಲುಬ್ಧಂ ಮಾಮವಲೇಪೇನ ಮಾ ವಿಭೋ ಸಂಸ್ಥಾಃ .
ಕ್ಷಾಮಸ್ತ್ವದ್ಭಕ್ತಿಮುಖೇ ಪ್ರೋಲ್ಲಸದಣಿಮಾದಿಪಕ್ಷತೋಮೋಕ್ಷಃ .. 19.14..
ದಾಸಸ್ಯ ಮೇ ಪ್ರಸೀದತು ಭಗವಾನೇತಾವದೇವ ನನು ಯಾಚೇ .
ದಾತಾ ತ್ರಿಭುವನನಾಥೋ ಯಸ್ಯ ನ ತನ್ಮಾದೃಶಾಂ ದೃಶೋ ವಿಷಯಃ .. 19.15..
ತ್ವದ್ವಪುಃಸ್ಮೃತಿಸುಧಾರಸಪೂರ್ಣೇ ಮಾನಸೇ ತವ ಪದಾಂಬುಜಯುಗ್ಮಂ .

ಮಾಮಕೇ ವಿಕಸದಸ್ತು ಸದೈವ ಪ್ರಸ್ರವನ್ಮಧು ಕಿಮಪ್ಯತಿಲೋಕಂ .. 19.16..

ಅಸ್ತಿ ಮೇ ಪ್ರಭುರಸೌ ಜನಕೋಽಥ ತ್ರ್ಯಂಬಕೋಽಥ ಜನನೀ ಚ ಭವಾನೀ .
ನ ದ್ವಿತೀಯಇಹ ಕೋಽಪಿಮಮಾಸ್ತೀತ್ಯೇವ ನಿರ್ವೃತತಮೋ ವಿಚರೇಯಂ .. 19.17..

ಚರ್ವಣಾಭಿಧಾನಂ ವಿಂಶಂ ಸ್ತೋತ್ರಂ .

ನಥಂ ತ್ರಿಭುವನನಾಥಂ ಭೂತಿಸಿತಂ ತ್ರಿನಯನಂ ತ್ರಿಶೂಲಧರಂ .

ಉಪವೀತೀಕೃತಭೋಗಿನಮಿಂದುಕಲಾಶೇಖರಂ ವಂದೇ .. 20.1..
ನೌಮಿ ನಿಜತನುವಿನಿಸ್ಮರದಂಶುಕಪರಿವೇಷಧವಲಪರಿಧಾನಂ .

ವಿಲಸತ್ಕಪಾಲಮಾಲಾಕಲ್ಪಿತನೃತ್ತೋತ್ಸವಾಕಲ್ಪಂ .. 20.2..

ವಂದೇ ತಾನ್ ದೈವತಂಯೇಷಾಂ ಹರಶ್ಚೇಷ್ಟಾ ಹರೋಚಿತಾಃ .
ಹರೈಕಪ್ರವಣಾಃ ಪ್ರಾಣಾಃ ಸದಾ ಸೌಭಾಗ್ಯಸದ್ಮನಾಂ .. 20.3..

ಕ್ರೀಡಿತಂ ತವ ಮಹೇಶ್ವರತಾಯಾಃ ಪೃಷ್ಠತೋಽನ್ಯದಿದಮೇವಯಥೈತತ್ .

ಇಷ್ಟಮಾತ್ರಘಟಿತೇಷ್ವವದಾನೇಷ್ವಾತ್ಮನಾ ಪರಮುಪಾಯಮುಪೈಮಿ .. 20.4..

ತ್ವದ್ಧಾಮ್ನಿ ವಿಶ್ವವಂದ್ಯೇಽಸ್ಮಿನ್ನಿಯತಿ ಕ್ರೀಡನೇ ಸತಿ .

ತವ ನಾಥ ಕಿಯಾನ್ ಭೂಯಾನ್ನಾನಂದರಸಸಂಭವಃ .. 20.5..
ಕಥಂ ಸ ಸುಭಗೋ ಮಾ ಭೂದ್ಯೋ ಗೌರ್ಯಾ ವಲ್ಲಭೋ ಹರಃ .
ಹರೋಽಪಿ ಮಾ ಭೂದಥ ಕಿಂ ಗೌರ್ಯಾಃ ಪರಮವಲ್ಲಭಃ .. 20.6..
ಧ್ಯಾನಾಮೃತಮಯಂಯಸ್ಯ ಸ್ವಾತ್ಮಮೂಲಮನಶ್ವರಂ .

ಸಂವಿಲ್ಲತಾಸ್ತಥಾರೂಪಾಸ್ತಸ್ಯ ಕಸ್ಯಾಪಿ ಸತ್ತರೋಃ .. 20.7..
ಭಕ್ತಿಕಂಡೂಸಮುಲ್ಲಾಸಾವಸರೇ ಪರಮೇಶ್ವರ .

ಮಹಾನಿಕಷಪಾಷಾಣಸ್ಥೂಣಾ ಪೂಜೈವ ಜಾಯತೇ .. 20.8..
ಸದಾ ಸ್ರ್ಷ್ಟಿವಿನೋದಾಯ ಸದಾ ಸ್ಥಿತಿಸುಖಾಸಿನೇ .
ಸದಾ ತ್ರಿಭುವನಾಹಾರತೃಪ್ತಾಯ ಸ್ವಾಮಿನೇ ನಮಃ .. 20.9..
ನ ಕ್ವಾಪಿ ಗತ್ವಾ ಹಿತ್ವಾಪಿ ನ ಕಿಂಚಿದಿದಮೇವಯೇ .
ಭವ್ಯಂ ತ್ವದ್ಧಾಮ ಪಶ್ಯಂತಿ ಭವ್ಯಾಸ್ತೇಭ್ಯೋ ನಮೋ ನಮಃ .. 20.10..
ಭಕ್ತಿಲಕ್ಷ್ಮೀಸಮೃದ್ಧಾನಾಂ ಕಿಮನ್ಯದುಪಯಾಚಿತಂ .

ಏತಯಾ ವಾ ದರಿದ್ರಣಾಂ ಕಿಮನ್ಯದುಪಯಾಚಿತಂ .. 20.11..

ದುಃಖಾನ್ಯಪಿ ಸುಖಾಯಂತೇ ವಿಷಮಪ್ಯಮೃತಾಯತೇ .
ಮೋಕ್ಷಾಯತೇ ಚ ಸಂಸಾರೋ ಯತ್ರ ಮಾರ್ಗಃ ಸ ಶಂಕರಃ .. 20.12..
ಮೂಲೇ ಮಧ್ಯೇಽವಸಾನೇ ಚ ನಾಸ್ತಿ ದುಃಖಂ ಭವಜ್ಜುಷಾಂ .

ತಥಾಪಿ ವಯಮೀಶಾನ ಸೀದಾಮಃ ಕಥಮುಚ್ಯತಾಂ .. 20.13..

ಜ್ಞಾನಯೋಗಾದಿನಾನ್ಯೇಷಾಮಪ್ಯಪೇಕ್ಷಿತುಮರ್ಹತಿ .

ಪ್ರಕಾಶಃ ಸ್ವೈರಿಣಾಮಿವ ಭವಾನ್ ಭಕ್ತಿಮತಾಂ ಪ್ರಭೋ .. 20.14..
ಭಕ್ತಾನಾಂ ನಾರ್ತಯೋ ನಾಪ್ಯಸ್ತ್ಯಾಧ್ಯಾನಂ ಸ್ವಾತ್ಮನಸ್ತವ .

ತಥಾಪ್ಯಸ್ತಿ ಶಿವೇತ್ಯೇತತ್ಕಿಮಪ್ಯೇಷಾಂ ಬಹಿರ್ಮುಖೇ .. 20.15..
ಸರ್ವಾಭಾಸಾವಭಾಸೋಯೋ ವಿಮರ್ಶವಲಿತೋಽಖಿಲಂ .

ಅಹಮೇತದಿತಿ ಸ್ತೌಮಿ ತಾಂ ಕ್ರಿಯಾಶಕ್ತಿಮೀಶ ತೇ .. 20.16..
ವರ್ತಂತೇ ಜಂತವೋಽಶೇಷಾ ಅಪಿ ಬ್ರಹ್ಮೇಂದ್ರವಿಷ್ಣವಃ .
ಗ್ರಸಮಾನಾಸ್ತತೋ ವಂದೇ ದೇವ ವಿಶ್ವಂ ಭವನ್ಮಯಂ .. 20.17..

ಸತೋ ವಿನಾಶಸಂಬಂಧಾನ್ಮತ್ಪರಂ ನಿಖಿಲಂ ಮೃಷಾ .

ಏವಮೇವೋದ್ಯತೇ ನಾಥ ತ್ವಯಾ ಸಂಹಾರಲೀಲಯಾ .. 20.18..

ಧ್ಯಾತಮಾತ್ಮುಪತಿಷ್ಠತ ಏವ ತ್ವದ್ವಪುರ್ವರದ ಭಕ್ತಿಧನಾನಾಂ .

ಅಪ್ಯಚಿಂತ್ಯಮಖಿಲಾದ್ಭುತಚಿಂತಾಕರ್ತೃತಾಂ ಪ್ರತಿ ಚ ತೇ ವಿಜಯಂತೇ .. 20.19..
ತಾವಕಭಕ್ತಿರಸಾಸವಸೇಕಾದಿವ ಸುಖಿತಮರ್ಮಮಂಡಲಸ್ಫುರಿತೈಃ .
ನೃತ್ಯತಿ ವೀರಜನೋ ನಿಶಿ ವೇತಾಲಕುಲೈಃ ಕೃತೋತ್ಸಾಹಃ .. 20.20..
ಆರಬ್ಧಾ ಭವದಭಿನುತಿರಮುನಾ ಯೇನಾಂಗಕೇನ ಮಮ ಶಂಭೋ .
ತೇನಾಪರ್ಯಂತಮಿಮಂ ಕಾಲಂ ದೃಢಮಖಿಲಮೇವ ಭವಿಷೀಷ್ಟ .. 20.21..
ಇತಿ ಉತ್ಪಲದೇವವಿರಚಿತಾ ಶಿವಸ್ತೋತ್ರಾವಲಿಃ ಸಂಪೂರ್ಣಾ .

